
MINUTI

Il-Minuti tal-Laqgħa Nru 3, li saret fit-18 ta’ Mejju 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nilqa’ lil dawk kollha li qegħdin isegwuna online fuq is-sit elettroniku tal-Parlament kif ukoll lil dawk li se jkunu qegħdin isegwu x-xandira fuq l-istazzjon televiżiv tal-Parlament. Infakkar lil dawk kollha li se jindirizzaw il-Kumitat li l-proċeduri huma kollha pubbliċi u allura dak li se jingħad se jkun qed jixxandar kif għadni kif indikajt, sakemm ovvjament ma tkunx ix-xewqa ta’ dak li jkun li l-intervent tiegħu ma jixxandarx. 


L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)

IĊ-CHAIRPERSON: Illum se nkomplu bid-diskussjoni fuq l-impatt tal-COVID-19 fuq Għawdex u t-triq ’il quddiem u għaldaqstant ġew mistiedna Dr Francis Fabri, Segretarju Permanenti fil-Ministeru għall-Edukazzjoni u x-Xogħol, l-Inġ. Godwin Grech, Direttur tal-MCAST Gozo Campus, il-Gozo University Group (GUG) kif ukoll il-Kunsill Studenti Universitarji (KSU). 

Nibda billi nistieden lil Dr Fabri biex jingħaqad magħna. Nirringrazzjah talli laqa’ l-istedina tagħna. Aħna ħadna spunt mill-konferenza stampa li saret, fejn ġiet imnedija Task Force sabiex issa li qegħdin fl-istadju li ħerġin minn din il-pandemija, nibdew nippreparaw għal li ġej, speċjalment fil-kuntest akkademiku fejn qed nittrattaw fuq cohorts importanti tas-soċjetà tagħna. Qed nirreferi għat-tfal u l-istudenti li huma sezzjoni tal-popolazzjoni li ġiet impattata mhux ftit u allura huwa opportun li naraw x’għandha tkun il-way forward skont kif ħabbar il-Ministeru għall-Edukazzjoni. 

Nistieden lil Dr Fabri biex jibda l-preżentazzjoni tiegħu ħalli mbagħad nkunu nistgħu ngħaddu għad-diskussjoni. 

DR FRANCIS FABRI (Segretarju Permanenti fil-Ministeru għall-Edukazzjoni u x-Xogħol): Grazzi, Sinjura President. Fil-ftit minuti li għoġobkom tagħtuni se nkun qiegħed nagħti daqsxejn update dwar kif il-Ministeru għall-Edukazzjoni u x-Xogħol qiegħed jimxi dan il-vjaġġ fiċ-ċirkostanzi straordinarji li d-dinja kollha tinsab fihom. 

Nibda billi nfakkar li f’Marzu, hekk kif il-pandemija għexnieha f’Malta, bħala Ministeru ħadna d-deċiżjoni li l-iskejjel u l-istituzzjonijiet edukattivi kollha f’Malta jingħalqu. Malta kienet fost l-ewwel pajjiżi Ewropej li ħabbru x’se jkun qiegħed jiġri f’dawk iċ-ċirkostanzi ta’ xahrejn ilu, miċ-childcare centres sal-MCAST u l-Università ta’ Malta. Naħseb li konna wkoll wieħed mill-ftit gvernijiet Ewropej li fil-fatt irnexxielna fi żmien qasir ħafna – hawnhekk irrid nagħti l-credits lil kulħadd u ngħid li l-istakeholders fil-livelli kollha edukattivi ġejna flimkien u qattajna sigħat twal u ġranet sat-tard niddiskutu – inħabbru tliet deċiżjonijiet importanti ħafna mal-għeluq tal-iskejjel. 

L-ewwel deċiżjoni li ħabbarna kienet f’Marzu dwar kif se jipprogressaw l-istudenti minn sena għall-oħra, pereżempju minn Year 1 għal Year 2, jew minn Year 2 għal Year 3, jew inkella kif se jidħlu ġos-Sixth Forms, jew mis-Sixth Forms kif se jidħlu l-Università eċċ. 

It-tieni deċiżjoni importanti ħafna li ħadna kienet dwar x’se jiġri mill-eżamijiet kollha fil-pajjiż. Bħala Maltin għandna nkunu orgoljużi li meta l-Gvern Malti ħabbar dawn id-deċiżjonijiet, kien hemm studenti Maltin li kienu qed jgħidulna grazzi talli serraħnielhom rashom x’se jiġri fuq is-SEC u fuq il-MATSEC iżda ma jafux x’se jiġri fuq l-eżamijiet li jagħmlu l-Ingilterra, bħall-eżamijiet tal-London, pereżempju. Dan għaliex għandna studenti Maltin li jagħmlu eżamijiet ta’ barra wkoll u l-Gvern Ingliż fil-verità ħa d-deċiżjonijiet ferm wara d-deċiżjonijiet li ħadna aħna. 

Naturalment ħadna deċiżjonijiet oħrajn fil-perkors tagħna u kien hemm gvernijiet oħra li mxew fuqna. Pereżempju aħna bqajna nqassmu l-lunches lit-tfal vulnerabbli u bdejna wkoll nagħtu aċċess għall-internet u kompjuters lit-tfal vulnerabbli. Nerġa’ naqbad daqsxejn mal-Gvern Ingliż, il-Gvern Ingliż għamilhom ħafna warajna dawn il-miżuri. Mhux qed ngħid li kkoppjana, jekk ikkoppjana għamel sew, però l-Gvern Malti kien daqsxejn waħda qabel.

F’April imbagħad in-Nazzjonijiet Magħquda ppubblikaw qafas li aħna dehrilna li kien qafas interessanti li ta bażi tajba ħafna. Għaldaqstant ikkomunikajna man-Nazzjonijiet Magħquda u tlabna l-permess, li ngħatajna, biex dan il-qafas li fasslu flimkien mal-UNESCO nkunu nistgħu nisiltuh però nagħmluh tagħna, jiġifieri mhux nadottawh kif iddeċidew huma biss imma napplikawh għal pajjiżna. B’hekk, f’April ġejna għal framework for the re-opening of educational institutions. 

Minn April sal-lum sar u għadu qed isir ħafna u ħafna xogħol u naħseb li hija inġusta meta xi ħadd jgħid li m’aħniex qegħdin nippreparaw għall-ftuħ ta’ kull servizz edukattiv. B’xorti ħażina ħafna qed jistaqsu biss fuq x’se jiġri f’Settembru iżda aħna qed nippreparaw għal Settembru imma mhux biss. Pereżempju qed nippreparaw għall-ftuħ taċ-childcare centres, qed nippreparaw għas-summer schools, qed nippreparaw għall-eżamijiet ta’ Settembru, qed nippreparaw għall-ftuħ tal-Università ta’ Malta, qed nippreparaw għall-ftuħ tal-MCAST u qed nippreparaw għall-ftuħ ta’ kull istituzzjoni edukattiva, li jfisser ħafna xogħol. Hawnhekk nirringrazzja lil ħafna uffiċjali li qed jagħtu s-servizz tagħhom u qed jaħdmu għal ħin twil ħafna biex pajjiżna, bħalma kien, jibqa’ preparat u nagħmlu biċċa xogħol flimkien tajba ħafna.

Il-framework aħna qed nibnuh fuq ħames xenarji possibbli. Jekk ma naqblu fuq xejn, żgur li naqblu fuq xi ħaġa partikolari; l-unika ċertezza li qed nitħejjew għaliha hija l-inċertezza. Aħna ma nafux kif se tkun Malta għada b’din il-pandemija, ħadd ma jaf, lanqas l-esperti li ġejjin mill-qasam tas-saħħa, u allura kif se tippjana? Fuq xiex se tippjana? Għalhekk, Malta – hawnhekk fejn varjajna fuq il-mudell tan-Nazzjonijiet Magħquda – żviluppajna ħames xenarji possibbli. Mhux qed ngħidu għal liema xenarju se mmorru, għax ma nafux. Fil-fatt, se nkunu qed nieħdu ħafna xogħol li ħafna minnu mhux se nużawh, però nippreferu nkunu preparati ħafna ħalli meta niġu għas-si u n-no, inkunu mħejjin sew. 

Il-ħames xenarji huma pjuttost bażiċi imma jiggwidawna ftit fil-preparazzjonijiet li għaddejjin bħalissa. L-ewwel xenarju qed jgħidilna li kieku f’din is-sena skolastika li għadna qegħdin fiha kellna nerġgħu niftħu, kieku xi rridu nagħmlu? Jiġifieri li kieku l-iskejjel primarji, sekondarji, medji, l-Università u l-MCAST kellhom jerġgħu jiftħu, kif irridu nitħejjew? X’inhuma l-bżonnijiet li rridu nagħtu kas? 

It-tieni xenarju jikkonsidra l-possibbiltà li niftħu, bir-restrizzjonijiet li issa saru kważi n-norma l-ġdida, qabel is-sena skolastika li ġejja għaliex jista’ jagħti l-każ li minflok niftħu s-sena skolastika fl-aħħar ta’ Settembru, niftħuha xi ġimgħat qabel jekk l-affarijiet jikklirjaw fil-pajjiż. Allura bħala Ministeru qegħdin nippreparaw proprju għal dik l-eventwalità.

It-tielet xenarju li qed nippreparaw għalih huwa li kieku kellna niftħu s-sena skolastika fix-xhur ippjanati imma taħt ċirkostanzi differenti. Mela ejja ngħidu l-Università tiftaħ f’Ottubru iżda taħt ċirkostanzi differenti, hemmhekk għandna xenarji differenti fl-istess xenarju għax tista’ tiftaħ f’Ottubru, pereżempju, imma kulħadd jibqa’ d-dar bħalma qegħdin bħalissa. Bħalissa l-Università miftuħa, il-bini magħluq imma t-tagħlim għadu għaddej. Is-Sixth Forms il-bini tagħhom magħluq imma t-tagħlim għadu għaddej. L-istess l-iskejjel l-oħra. Mela jekk f’Ottubru niftħu hekk, xi rridu nippreparaw? X’deċiżjonijiet irridu nieħdu? U jekk niftħu f’Ottubru u ċerti studenti biss ikunu jistgħu jidħlu fuq il-campuses tagħna, jew fl-iskejjel tagħna, liema huma d-deċiżjonijiet li rridu nieħdu? Xi rridu nagħmlu biex jekk niġu għal dak ix-xenarju nkunu preparati?

Ir-raba’ xenarju li qed nippreparaw għalih huwa dak ideali, ċjoè li kieku niftħu b’mod normali, jiġifieri niftħu f’Settembru u f’Ottubru mingħajr ma jkollna l-COVID-19 fin-nofs. Dak ix-xenarju aħna qed nippreparaw għalih ukoll, minkejja li huwa normali.

Finalment il-ħames xenarju li qed nippreparaw għalih huwa li kieku kellna niftħu s-sistema edukattiva tagħna, miċ-childcare centres sal-Università, fl-2021. F’dik l-eventwalità, x’se nkunu qegħdin nagħmlu minn issa ’l quddiem?

Għal dawn il-ħames xenarji hemm ħames punti li t-timijiet kollha qed jippreparaw għalihom. L-ewwel punt huwa li jekk niġu biex niftħu taħt iċ-ċirkostanzi tax-xenarji differenti, kif se nassiguraw is-saħħa u s-sigurtà? Kif se npoġġu s-saħħa prijorità fuq kollox? 

It-tieni punt jittratta l-capacity building, u jittratta l-capacity building fis-sens wiesa’ tal-kelma. Qabel niftħu aħna nixtiequ li lill-poplu ninformawh kif se niftħu. Dan għaliex fl-edukazzjoni s-sitwazzjoni forsi hija daqsxejn differenti minn tar-ristoranti, pereżempju. F’ristorant jekk jien għandi aptit biċċa laħam, se mmur u niekol biċċa laħam u naf x’se niekol, mhux se jvarja daqshekk, imma jekk se niftħu l-iskejjel, u jekk se niftħu ċ-childcare centres, il-programmi se jkunu differenti minn dawk li aħna konna mdorrijin bihom qabel il-COVID-19. Allura fil-capacity building qed ninkludu l-informazzjoni li rridu ngħaddu lill-poplu b’mod ġenerali. 

Fil-capacity building qed ninkludu wkoll it-taħriġ li għandna bżonn nagħtu lill-ġenituri. Aħna qegħdin ngħidu li jekk se nibqgħu nużaw il-pjattaformi diġitali, irridu nibdew noffru taħriġ online, kif diġà qegħdin nagħtu lill-edukaturi. U hawnhekk irrid insellem lill-edukaturi li qed jagħmlu biċċa xogħol sabiħa. Huma wkoll huma frontliners fiċ-ċirkostanzi għax huma wkoll qegħdin jaħdmu u qed jagħmlu ħafna sagrifiċċji għax mhux faċli tgħallem online. Allura qed ngħidu li rridu nagħtu taħriġ lill-ġenituri wkoll biex jekk f’Settembru niġu biex niftħu b’mod virtwali, il-ġenituri li forsi ma tantx jafu jużaw it-teknoloġija tal-inqas ikunu familjari mal-pjattaformi li se nkunu qed nużaw.

It-tielet punt huwa li rridu niggarantixxu li t-tagħlim jibqa’ ta’ kwalità. Jiġifieri jsirx fil-klassi, possibbiltà li qed nippreparaw għaliha, jew isirx virtwalment, li qed nippreparaw għaliha, jew isirx b’taħlita tat-tnejn, li qed nippreparaw għaliha wkoll, irridu niggarantixxu l-kwalità fit-tagħlim.

Ir-raba’ punt huwa li rridu nilħqu lit-tfal kollha, jiġfieri kemm jekk it-tfal huma d-dar u kemm jekk qegħdin fl-iskola, irridu litteralment nilħqu lil kulħadd billi nagħtu edukazzjoni ta’ kwalità. U hawnhekk irrid nagħmel daqsxejn parentesi; in-nies qed jitkellmu fuq x’se jiġri mill-iskejjel iżda aħna qed nitkellmu fuq id-differenzi fl-iskejjel. Fl-ippjanar li qed isir bħalissa aħna qed nitkellmu fuq mainstream schools, qed nitkellmu fuq ċentri ta’ riżorsi, qed nitkellmu fuq special schools, qed nitkellmu fuq tfal li għandhom statement of needs, qed nitkellmu fuq tfal li għandhom one-to-one u qed naraw x’inhuma l-każijiet. Pereżempju f’dawn il-każijiet, il-kuntatt jaffettwa fiċ-ċirkostanza? Jekk iva, x’deċiżjoni rridu nieħdu? Jiġifieri mhux qed immorru for a one size fits all approach imma qegħdin nifhmu l-kumplessitajiet li għandna, qegħdin nanalizzawhom u qed nitħejjew u nippjanaw għal kull ċirkostanza. 

Imbagħad il-ħames punt naturalment huwa x’finanzi hemm bżonn biex dan kollu nissapportjawh.

L-aħħar żewġ slides tal-preżentazzjoni tiegħi huma proprju fuq kif dan id-diskors għamilnieh biex inwettqu billi żviluppajna żewġ dokumenti. L-ewwel dokument qed jispjega dan kollu li qegħdin ngħidu hawnhekk, jiġifieri xi jfissru x-xenarji, x’inhuma l-miżuri li wieħed irid jieħu eċċ. It-tieni dokument, li qed jasal f’idejn l-uffiċjali u l-entitajiet li qed jippjanaw, huwa d-diskors trasformat f’template. Bħalissa qegħdin niġbru lura mingħand kull settur it-tħejjijiet li għamlu għal kull xenarju li spjegajt u b’kull waħda mill-ħames punti li semmejt. Jiġifieri dak id-diskors li għedt, trasformajnieh f’template li mbagħad tkun qiegħda tiġi analizzata biex bħala Ministeru jkollna l-preparazzjonijiet kollha miġburin flimkien.

Naħseb l-ewwel appuntament fejn jidħlu s-servizzi edukattivi it is public knowledge li huwa maċ-childcare centres. Nista’ nserraħ ras kulħadd li l-preparamenti ilhom għaddejjin u bħalissa qegħdin naħdmu u niddiskutu fuq l-aħħar irtokki mal-Awtorità tas-Saħħa biex il-protokoll jiġi finalizzat. Se jkun protokoll b’ħafna dettall u se jkun hemm ukoll linji gwida b’ħafna dettall sabiex ir-riskji jkunu minimi kemm jista’ jkun. 

Nagħlaq billi ngħid li kull deċiżjoni li se tkun qiegħda tittieħed b’rabta ma’ ftuħ ta’ servizzi edukattivi, dejjem se tittieħed wara li l-Awtorità tas-Saħħa tkun tat il-green light u kkonfermat li hekk għandu jsir. Jiġifieri aħna mhux se nkunu qegħdin nieħdu riskji imma se nkunu qed nimxu fuq il-pariri tal-Awtorità tas-Saħħa. Grazzi.

IĊ-CHAIRPERSON: Grazzi ħafna, Dr Fabri. Ningħaqad miegħek u nirringrazzja lill-edukaturi u lil dawk kollha involuti fis-settur edukattiv. Jien nista’ napprezza għax ġenitur taż-żewġt itfal, waħda fi skola sekondarja u l-ieħor fi skola primarja, u allura qed nsegwi l-andament ta’ dan is-settur. 

Nixtieq nistaqsi xi mistoqsijiet biex nintroduċi d-diskussjoni. L-ewwel nett il-preżentazzjoni tiegħek kienet f’kuntest nazzjonali. Ovvjament xtaqt nistaqsik jekk hux qed tiddiskutu xi ħaġa partikolari dwar Għawdex, partikolarment meta għandna cohorts ta’ għalliema u LSEs Għawdxin li jaħdmu Malta. Kif qed jiżvolġu d-diskussjonijiet fil-kuntest ta’ dawn il-cohorts?

It-tieni, nixtieq nistaqsi dwar il-monitoraġġ tal-progress tat-tfal. Milli nista’ nifhem, il-mod kif l-għalliema qegħdin iżommu l-kuntatt mal-istudenti s’issa jiddependi ħafna mill-għalliema. Tal-inqas mill-esperjenza li għandi jien, kull għalliem qisu għandu l-metodu tiegħu kif iżomm il-kuntatt mal-istudenti u kif jagħtihom ix-xogħol. Pereżempju hemm min juża l-Microsoft Teams, hemm min jgħaddi materjal informattiv, hemm min ikun irid li l-istudenti jibagħtu l-materjal lura u jikkoreġihulhom hu stess, u hemm oħrajn li jibagħtu l-answers biex il-ġenituri jkunu jistgħu jsegwu l-progress. Għaldaqstant wieħed irid jara jekk hemmx xi mezz ta’ kif nistgħu nimmonitorjaw il-progress tat-tfal, anke fil-kuntest tas-sena li ġejja. Wara kollox il-progress tat-tfal minn sena għall-oħra jiġi monitored u dawn huma ċirkostanzi straordinarji li wkoll irridu naraw kif se jiġu monitored.

Dr Fabri, semmejt ukoll it-tfal b’diżabiltà u r-resource centres eċċ. u allura xtaqt nistaqsik dwar il-mod ta’ kif se jinżamm il-kuntatt ma’ studenti li għandhom individual learning programme għaliex ovvjament huwa aktar delikat u aktar impenjattiv. Kif diġà aċċennajt, l-interazzjoni virtwali forsi ma tilħaqx ir-riżultati bħal meta jkollok interazzjoni reali u fiżika u dik hija xi ħaġa li xtaqtek telabora dwarha wkoll.

Niġi issa għaċ-childcare centres. Inti tkellimt f’kuntest nazzjonali però aħna f’Għawdex m’għandniex ħafna childcare centres. Għaldaqstant nistaqsi jekk forsi l-ħsibijiet tal-Gvern humiex li jkollna aktar childcare centres f’Għawdex, mhux biss tal-privat imma anke li jidħlu fis-sistema taċ-childcare b’xejn. U la qed nitkellmu fuq dawn l-affarijiet irrid ngħid li jien ippromovejt l-idea – forsi bħala Ministeru tistgħu tikkonsidrawha – li jkollna aġġustament fil-ħinijiet. Inutli niftħu ċ-childcare centres jekk f’Għawdex ma jikkorrispondux mal-esiġenzi tal-ġenituri. Pereżempju jekk il-ġenituri jaħdmu Malta u allura jitilqu mid-dar fis-6.00 a.m. u ċ-childcare centre jiftaħ fit-8.00 a.m., għandek gap ta’ sagħtejn li għal ħafna nies qed joħloq pressure żejda. Għalhekk, forsi wieħed jikkonsidra aktar flessibbiltà jew forsi ħinijiet differenti biex jakkomodaw l-esiġenzi familjari post-COVID-19. 

Dr Fabri.

DR FRANCIS FABRI: Aħna naturalment qegħdin nippjanaw biex kemm jista’ jkun immorru għan-normalità kalma u kemm jista’ jkun standardizzata. Issa jekk aħna qegħdin nitkellmu fuq il-ftuħ taċ-childcare centres, aħna nkunu qegħdin nitkellmu fuq livell nazzjonali, jiġifieri kif se nagħmlu f’Malta se nagħmlu wkoll f’Għawdex. Madanakollu l-kummenti u l-osservazzjonijiet li qegħdin tagħmlu jidhirli li huma ġustifikati u wieħed irid jaġġusta skont ir-realtà partikolari. Naħseb li wieħed għandu jifhem ukoll li l-ħaddiem Għawdxi li jaħdem Malta jrid ibakkar daqsxejn u allura ċ-childcare centre għandu jibda jinfetaħ f’ħinijiet li jirrispettaw dik l-esiġenza. Għaldaqstant ħadt nota u se nkun qed nitkellem mal-Fondazzjoni għas-Servizzi Edukattivi sabiex dan il-kumment jikkonsidrawh bis-serjetà.

Rigward l-istudenti bi bżonnijiet speċjali, irrid insemmi ċerti affarijiet għax forsi ma tkellimniex biżżejjed dwarhom. Aħna konna nagħtu numru ta’ servizzi lil tfal li għandhom kondizzjonijiet partikolari u kellna wkoll diversi kuntratti, inkluż ma’ NGOs u ċerti entitajiet. Insemmi, pereżempju, l-Inspire li jagħtu ħafna servizzi, u lill-Equal Partners li wkoll jagħtu ħafna servizzi f’dak is-settur u ninsab kuntent ħafna li fi żmien qasir ħafna poġġejna bilqiegħda magħhom u minflok ma ħadna d-deċiżjoni li nwaqqfu l-kuntratti peress li issa s-servizzi m’għadhomx jistgħu jingħataw fuq bażi one-to-one u b’mod fiżiku, morna għall-option li nirrevedu s-servizzi biex dak kollu li jista’ jingħata online, nagħtuh online. Nifhmu li mhux qed nagħtu l-istess servizz però nifhmu wkoll li s-sapport u l-wens f’dawn iċ-ċirkostanzi huma ta’ prijorità massima. Fil-fatt, il-kuntratti tal-Inspire u tal-Equal Partners baqgħu għaddejjin; kien hemm aġġustazzjoni, inkluż finanzjarja, kien hemm ukoll xi tnaqqis bħala allokazzjoni però s-servizzi baqgħu jingħataw. 

Qed nagħtu wkoll sapport permezz tat-telefon. Ġenituri jew studenti li għandhom bżonn is-sapport tal-uffiċjali tagħna li qegħdin fis-support services, biex insejħilhom hekk, jistgħu jċemplu fuq il-helpline 25981000 u waħda mill-friegħi ta’ dan il-helpline tqabbdek ma’ servizz li aħna semmejnieh ‘Nisimgħek’. Naħseb li aħna konna fost l-ewwel Ministeri li ħloqna dan it-tip ta’ servizz ta’ wens biex dak li jkun ikun jista’ jitkellem miegħu. Bħalissa wkoll, sakemm qegħdin nitkellmu, qed jiġi mfassal protokoll biex is-servizzi ta’ sapport virtwali neqilbuhom one-to-one wkoll. Jiġifieri fejn nistgħu, – għax hemm ċertu servizzi fejn huwa daqsxejn diffiċli li tagħmel dan – is-servizz se nagħtuh virtwalment. 

Sinjura President, inti semmejt ukoll il-monitoraġġ tal-progress tat-tfal. Dan huwa punt tajjeb ħafna u importanti ħafna. S’issa ma kenitx għadha pubblika però nista’ ngħid li bħalissa, bħala parti mit-tħejjija tal-framework, qegħdin nitkellmu mal-unions, mal-imsieħba differenti u ma’ assoċjazzjonijiet eċċ. u proprju l-ġimgħa li għaddiet kelli laqgħa tajba ħafna mad-Dekan u mal-Viċi Dekan tal-Fakultà tal-Edukazzjoni – din il-laqgħa damet tliet sigħat; bħalissa l-laqgħat qed ikunu twal ħafna bħala parti mit-tħejjijiet, b’hekk wieħed jifhem kemm huma impenjattivi l-laqgħat meħtieġa biex wieħed jipprepara – u fost il-commitments li ħadna f’dik il-laqgħa, jien stedint lill-Fakultà tal-Edukazzjoni biex tagħmel eżerċizzju u tifhem x’tilfu l-istudenti Maltin f’dawn it-tliet xhur ħalli nkunu f’pożizzjoni tajba li nieħdu ħsieb lit-tfal tagħna mal-ftuħ mill-ġdid. Naturalment issa qegħdin fl-istadju li nirċievu lura mill-Fakultà tal-Edukazzjoni. Però għamilna l-istedina biex dan l-eżerċizzju tagħmlu l-Fakultà u aħna nissapportjaw il-Fakultà bil-mezzi kollha neċessarji.

Rigward l-għalliema Għawdxin li jaħdmu Malta, iċ-ċirkostanza hi dik li hi. Naturalment fejn nistgħu nħallu ħaddiema Għawdxin f’Għawdex, dik konna nagħmluha u se nibqgħu nagħmluha, però wieħed irid jifhem li capacity building wise, aħna rridu nimxu mar-regolamenti li hemm ta’ min jitla’ u min jinżel. Hemm proċeduri pjuttost ċari u retti u kulħadd ikun qiegħed attent għall-kju! Jiġifieri ma tantx hemm lok li wieħed, bl-intenzjonjiet kollha tajba, jista’ forsi jiżbalja. 

Nawgura li kemm jista’ jkun niġu għan-normal. Aħna għandna nies li qed jitolbu li jerġgħu lura għax-xogħol. Li tagħmel ġimgħa d-dar forsi tieħu pjaċir imma issa qegħdin fit-tielet xahar li qed ikollna nieħdu ħsieb il-familja u nibqgħu ngħallmu u ħaġa u oħra u allura hemm edukaturi li jidher li qed jitolbu li jerġgħu jidħlu lura. Hemmhekk qisu ma tantx hemm wisq x’tagħmel, jalla nerġgħu niġu għan-normalità u kulħadd jerġa’ lura għall-post tax-xogħol u nerġgħu bil-ħajja normali tagħna. Grazzi.

IĊ-CHAIRPERSON: Grazzi ħafna, Dr Fabri. Hawn mistoqsijiet? L-Onor. Chris Said.

ONOR. CHRIS SAID: Dr Fabri, rigward il-ftuħ taċ-childcare centres, meta qed tippjanaw li jibdew joperaw? Hemm xi data? U meta tgħid “b’mod uniformi”, ifisser li minn dik id-data jibdew joperaw iċ-childcare centres kollha jew tħallu f’idejn l-operaturi biex jiddeċiedu meta jibdew joperaw jew le? 

L-istess rigward is-summer schools. Dawn meta se jibdew joperaw? Hemm xi ħsieb biex is-summer school dan is-sajf tkun fuq perjodu itwal milli kienet fis-sjuf normali meta l-iskola kienet tibqa’ għaddejja sal-aħħar ta’ Ġunju u bidu ta’ Lulju u terġa’ tibda fl-aħħar ta’ Settembru?

Finalment, anke biex norbot ma’ dak li qalet iċ-Chairperson, fil-pjan li qed jinħadem dwar ħames xenarji differenti, hemm l-input tal-edukaturi Għawdxin fih jew qed isir pjan ħolistiku li japplika l-istess għal Malta u Għawdex? Jekk se jkun pjan ħolistiku għal Malta u Għawdex, hemm l-input ta’ Għawdxin fih biex jieħu wkoll ix-xenarju ta’ Għawdex f’dak li għandu x’jaqsam mal-edukazzjoni?

IĊ-CHAIRPERSON: Dr Fabri.

DR FRANCIS FABRI: Se nibda mill-aħħar mistoqsija. Importanti li lkoll kemm aħna nifhmu li dan il-pjan huwa works in progress, jiġifieri dan mhux xi ħadd inqafel f’uffiċċju, qed jippjana u mbagħad noħorġu manwal u napplikawh. Iċ-ċirkostanzi huma inċerti u l-affarijiet qegħdin jinbidlu u allura l-pjan irid jirrifletti dan iċ-ċaqliq u dan it-tibdil. 

Dan il-pjan mhux qiegħed jinkiteb minn xi uffiċjal partikolari imma qed ninvolvu kemm jista’ jkun stakeholders. S’issa kienu involuti ħafna l-erba’ Dipartimenti tal-Ministeru però qed niddiskutu wkoll mal-unions u mal-assoċjazzjonijiet. Aktar minn hekk, dan il-pjan nieżel ukoll fil-livell ta’ Prinċipali tal-kulleġġi u kif nafu, wieħed mill-kulleġġi huwa l-Kulleġġ ta’ Għawdex u l-Prinċipal tiegħu qiegħda tagħti l-input tagħha hija wkoll. Hija qed iġġorr il-bagalja, bħalma qed iġorr kull Prinċipal, bir-realtajiet tal-Kulleġġ. Jiġifieri hemmhekk l-input dieħel minn kulħadd. Madanakollu, kif għedt, dan il-pjan huwa works in progress u se nkunu qegħdin nitkellmuh u nħabbtuh anke mal-Malta Union of Teachers (MUT), mal-Union of Professional Educators (UPE), mal-Unjoni Ħaddiema Magħqudin (UĦM), mal-GRTU u mal-istakeholders kollha li b’xi mod imissu mas-settur edukattiv.

Dwar meta se jiftħu ċ-childcare centres ma jispettax lili li nħabbar dati, mhux kompetenza tiegħi li ngħid iċ-childcare centres jew l-Iskolasajf meta se jiftħu, però hija responsabbiltà tiegħi li ngħid li l-amministrazzjoni qiegħda timpenja ruħha u titħejja bis-serjetà. Pereżempju fejn jidħlu ċ-childcare centres nista’ ngħid li saru konsultazzjonijiet mal-assoċjazzjoni taċ-childcare centres, saru konsultazzjonijiet mal-Fondazzjoni għas-Servizzi Edukattivi, qed isiru konsultazzjonijiet mal-Jobsplus, tkellimna daqsxejn mal-UĦM u mal-GRTU, u qed nitkellmu mal-partijiet kollha possibbli. Kemm jista’ jkun qegħdin nisimgħu u l-eżerċizzju qed jinbena billi nisimgħu lil xulxin, nitkellmu flimkien u billi ma neħdux riskji iżda npoġġu s-saħħa l-ewwel u qabel kollox billi nieħdu l-prekawzjonijiet kollha li huma neċessarji. 

Meta l-linji gwida jkunu pubbliċi, kull min għandu childcare centre se jkollu checklist u se jimxi magħha. Din iċ-checklist se tkun qed titkellem fuq ir-ratios, fuq it-tindif, fuq x’għandna nagħmlu matul il-ġurnata u se jkun fiha ħafna dettall, inkluż l-ikel fiex iġġibu, it-tindif tat-tfal kif għandu jsir, eċċ. Nassigurakom li qed jittieħdu l-prekawzjonijiet kollha neċessarji. Aktar minn hekk, u kif diġà għedt, kollox qed jiġi vetted mill-Awtorità tas-Saħħa. Mela aħna mhux sempliċement qed nirrakkomandaw u qed nimbottaw biex ċertu rakkomandazzjonijiet isiru. Aħna ma nistgħux nieħdu riskji u mhux se nkunu qegħdin nieħdu riskji f’dan il-kuntest.

Fuq is-summer schools nista’ ngħid ukoll li qegħdin nitħejjew għalihom. Importanti però li nibqgħu nfakkru u napprezza ħafna jekk nibqgħu nispjegaw li ċ-ċirkostanzi li qed noperaw fihom mhumiex iċ-ċirkostanzi normali. Għalhekk il-framework li tkellimt fuqu qabel jieħu ħsieb il-capacity building, ċjoè l-information giving. Importanti li lin-nies nispjegawlhom kif se noperaw u nispjegawlhom x’inhu mistenni li jsir għax iċ-ċirkostanzi huma differenti, mela ma nistgħux nippretendu kif konna nippretendu qabel. Pereżempju fejn jidħlu ċ-childcare centres, waħda mir-rakkomandazzjonijiet li qed niddiskutu bħalissa tirrigwarda l-fatt li jekk qabel childcare centre kien jieħu ċertu ammont ta’ tfal, issa se jieħu inqas tfal minħabba s-social distancing u minħabba r-riskji li ma rridux nieħdu. Mela allura min se jkun u min mhux se jkun? Għalhekk, qegħdin niddiskutu d-dettalji kollha neċessarji biex meta tittieħed id-deċiżjoni li jerġgħu jiftħu ċ-childcare centres, ikollna l-preparamenti kollha in place u l-linji gwida u l-protokolli jsiru pubbliċi ħalli kull min għandu childcare centre, ikun jista’ jħares lejhom u jifhem b’liema mod għandu jitħejja. It-tħejjijiet qegħdin hemmhekk, il-gwida se tkun qiegħda hemmhekk u wieħed se tkun faċli għalih biex isegwi u jadatta għaċ-ċirkostanza li qegħdin fiha, liema ċirkostanza mhi normali xejn.

IĊ-CHAIRPERSON: Grazzi. Hawn aktar mistoqsijiet? Il-Ministru Anton Refalo.

ONOR. ANTON REFALO (Ministru għall-Agrikoltura, Sajd u Drittijiet tal-Annimali): Dr Fabri, naf li l-Ministeru tiegħek qed jagħti attenzjoni speċjali lill-qasam edukattiv fil-gżira Għawdxija. Fl-opinjoni tiegħi, wieħed mill-proġetti kbar li qegħdin tagħmlu huwa l-bini ta’ skola ġdida li biha sejrin intaffu l-problema kbira li għandna fl-iskola tal-Vajrinġa. Jien kont rajt il-pjanti u nista’ ngħid li huma tajbin immens. Għalhekk, in vista tal-fatt li qiegħda tinbena din l-iskola u x-xogħol miexi b’ritmu tajjeb u mgħaġġel, post-COVID-19 nistgħu nieħdu l-miżuri neċessarji, bħat-tagħlim virtwali, biex jekk terġa’ tinqala’ din il-pandemija jew jinqala’ xi mard ieħor, l-iskola tkun tista’ tkompli tiffunzjona? Hemm xi pjan biex jekk jiġri xi ħaġa oħra, it-tagħlim edukattiv xorta jkompli jimxi ’l quddiem?

IĊ-CHAIRPERSON: Dr Fabri.

DR FRANCIS FABRI: Grazzi, Ministru, talli rreferejt għall-iskola primarja l-ġdida li qiegħda tinbena f’Għawdex. Personalment naħseb li din l-iskola nħadmet fuq konċett li huwa pjuttost ġdid għal Malta, fejn l-ambjent huwa parti integrali mill-binja, mentri s-soltu …

IĊ-CHAIRPERSON: Skużani, Dr Fabri, se nieħu l-opportunità għaliex kien hemm queries fuq il-parkeġġ u nixtieq li nserrħu ras in-nies li l-parkeġġ minflok naħa se jiġi spustat għal naħa oħra.

ONOR. CHRIS SAID: Jekk irridu niftħu fuq l-iskola primarja … (Interruzzjonijiet) Aħna assolutament ma naqblux ma’ dawn l-istatements li saru. 

IĊ-CHAIRPERSON: Niskuża ruħi li abbużajt mill-preżenza tiegħek. Aħna hawnhekk qegħdin biex niddiskutu u nitkellmu.

DR FRANCIS FABRI: Kif kont qed ngħid, l-ambjent se jkun parti integrali mid-disinn tal-iskola primarja l-ġdida tar-Rabat, Għawdex. Tradizzjonalment aħna konna nibnu l-iskejjel – dan minn dejjem, jiġifieri mhux qed ngħid aħna jew huma – imbagħad niżirgħu s-siġar mad-dawra mentri din l-iskola primarja se tkun qed tintegra l-ambjent fis-shading li se jkun hemm, pereżempju. Dan se jkun l-ambjent naturali tagħha. Jien personalment kuntent ħafna b’dan il-pass ’il quddiem li qed isir fil-bini tal-iskejjel.

Nixtieq nagħmel korrezzjoni żgħira u naħseb li din ftit nitkellmu dwarha. Fuq l-istess sit għandna wkoll skola medja u din l-iskola medja se nagħmlulha full refurbishment. Dan ifisser li se jkollna skola ġdida oħra għax meta ngħidu “full refurbishment” ma jfissirx li se nbajdu daqsxejn ’l hemm u daqsxejn ’l hawn; full refurbishment huwa l-istess ħaġa li qed nagħmlu bħalissa fl-Iskola Sekondarja taż-Żejtun, fejn inġibuha ġebel u saqaf u s-servizzi u dak kollu li jagħmel skola jerġa’ jsir kollu mill-ġdid. 

F’Għawdex se jkun hemm campus li naħseb se jkun u se jibqa’ uniku għall-gżejjer Maltin għaliex se jkun l-unika campus li se jkun fih childcare centre, – dan iċ-childcare centre se nibnuh ukoll għax hemmhekk mhux skola primarja biss se nibnu – skola primarja, skola medja, skola sekondarja u sixth form. Dan se jkun l-unika campus fil-gżejjer Maltin li jaqbad dan ix-xenarju kollu.

Rigward il-parkeġġ, we are aware li kien hemm daqsxejn ta’ kwestjoni u allura rrid ngħid li hemmhekk ttieħdu żewġ miżuri. L-ewwel miżura kienet li saret rilokazzjoni tan-numru tal-parkeġġi, jiġifieri dawn se jiċċaqalqu minn post u se jkunu fi triq oħra li hija ftit metri ’l bogħod. Fil-fatt, din it-triq bażikament se tintuża għal dan l-iskop. It-tieni, il-Ministeru għall-Edukazzjoni u x-Xogħol, il-Fondazzjoni għall-Iskejjel t’Għada u l-Ministeru għal Għawdex kważi waslu għal ftehim dwar l-użu tal-parkeġġ tal-iskola sekondarja wara l-ħin tal-iskola. Dan il-parkeġġ mhuwiex żgħir u se nipprovaw niftħuħ anke għall-komunità. Jiġifieri, iva, kien hemm kwestjoni dwar il-parkeġġ però rrid nirringrazzja lil kull min poġġa magħna madwar il-mejda u flimkien fittixna li nsibu s-soluzzjonijiet għall-kwestjoni li kellna. Naħseb li b’dak li wasalna għalih, se nkunu qegħdin nindirizzawha.

ONOR. CLINT CAMILLERI (Ministru għal Għawdex): Biex inkompli ma’ dak li qiegħed jgħid is-Segretarju Permanenti, kellna issue minħabba l-parkeġġi fejn kienu s’issa u għaldaqstant, b’komunikazzjoni tajba bejn iż-żewġ Ministeri, rajna li dawn jiġu rilokati fit-triq li tieħdok minn fejn se tinbena l-iskola għat-triq tan-naħa ta’ wara fejn hemm il-gymnasium. Din se tkun tista’ tintuża mill-pubbliku any time imma ovvjament l-użu tagħha se jkun sospiż għal waqt li t-tfal joħorġu mill-iskola.

Aktar minn hekk, il-parkeġġ il-kbir ta’ taħt l-iskola tas-subien, li ma kienx qed jiġi użat, se naraw li jinfetaħ kollu għall-pubbliku. Ovvjament se naraw li jkun hemm is-safeguards neċessarji, kemm ta’ sigurtà kif ukoll għall-għalliema u l-istaff tal-iskola, sabiex inkunu pattejna u tajna ferm aktar parking spaces għat-33 parking space li se jittieħdu minn din iż-żona fejn se tinbena l-iskola.

IĊ-CHAIRPERSON: Grazzi. L-Onor. Chris Said.

ONOR. CHRIS SAID: Naħseb li qed nissimplifikaw problema kbira u qed nipprovaw ngħattu x-xemx bl-għarbiel b’dak li qed ngħidu! Il-Ministru rrefera għall-parkeġġ li hemm bħala parkeġġ kbir iżda dan kien inbena meta saret l-iskola sekondarja. 12-il sena ilu, meta nbniet l-iskola, kienu ħasbu biex taħtha jkun hemm parkeġġ adegwat għall-għalliema u għal kull min jaħdem f’dik l-iskola. Issa se nżidu skola ta’ 600 student u mistoqsija li nixtiequ jieħu nota tagħha Dr Fabri u forsi jweġibni aktar tard hija din: Għalfejn se nagħmlu skola ta’ 600 student meta bħalissa fl-Iskola Primarja tar-Rabat hemm 300 student? Forsi hemm il-ħsieb li jingħalqu skejjel primarji oħra u jiġu amalgamati fl-istess skola primarja?

Fuq il-kwestjoni tal-parkeġġ, l-ewwel nett irrid ngħid li ma kien hemm shifting xejn għaliex it-triq li l-Ministru qal li jistgħu jipparkjaw fiha wieħed dejjem seta’ jipparkja fiha fil-ħinijiet mhux tal-iskola. Dik hija wkoll it-triq li tintuża mill-buses tat-tfal. Allura issa x’se nagħmlu? Il-buses fejn se npoġġuhom? Se nitfgħuhom fi Triq l-Ewropa? Se nerġgħu noħolqu l-problema li kien hemm fi Triq l-Ewropa u li ġiet solvuta billi l-buses ntefgħu f’dik it-triq li tiġi bejn l-iskejjel, biex dik issir parkeġġ pubbliku? 

Bir-rispett kollu, li tippjana skola ta’ 600 student u li tippjana childcare centre fiċ-ċentru tar-Rabat, fejn diġà hemm problema, u ma tippjanax parkeġġ, għalina huwa nuqqas ta’ ppjanar serju. Aħna dejjem sostnejna u nibqgħu nsostnu li ma’ dik l-iskola, bħalma sar għaxar snin ilu jew 12-il sena ilu meta l-problema tat-traffiku ma kenitx kbira daqs illum, għandha tinstab soluzzjoni għall-parkeġġ. Issa mhux talli ma nstabitx soluzzjoni, talli l-parkeġġ li kien hemm, veru li kien proprjetà tal-Gvern, qiegħed jittieħed mid-Dipartiment tal-Edukazzjoni! Min jgħaddi minn hemm ukoll jista’ jinduna li meta jerġa’ jibda jirranka l-business, se jkun hemm il-problemi.

Apparti minn hekk, fil-weekends kien jintuża l-parkeġġ tal-iskola sekondarja, kienet tintuża t-triq tan-nofs, u kien jintuża wkoll il-ground tal-iskola medja li kien jieħu bejn 80 u mitt karozza però issa dawn il-parkeġġi se jispiċċaw mhux biss fil-weekend, jew fis-sajf, imma għal dejjem għax se jkunu parti mill-iskola. Għalhekk, fl-opinjoni tagħna, dik l-iskola, li hemm bżonnha, kellha tinħaseb b’mod aktar serju u kellu jkun hemm aktar ippjanar dwar il-parkeġġ neċessarju. Nerġa’ ngħid, skola primarja ġdida fir-Rabat hemm bżonnha però ladarba qed nitkellmu fuq skola ta’ 600 student u childcare centre, biss biss bħala għalliema u nies li jaħdmu hemmhekk qed nitkellmu fuq 150 persuna jew 200 persuna oħra, apparti t-traffiku biex iwasslu t-tfal l-iskola eċċ. 

IĊ-CHAIRPERSON: Nistgħu ngħaddu għat-tweġibiet? Il-Ministru Camilleri.

ONOR. CLINT CAMILLERI: Rigward it-triq li għamilna flimkien mad-Dipartiment tal-Edukazzjoni rrid ngħid li allokajna parkeġġi u b’mod ovvju, f’dawk is-siegħa jew siegħa u nofs li t-tfal ikunu deħlin l-iskola bil-buses eċċ., dawn il-parkeġġi jinżammu clear sabiex joqogħdu l-buses. Però għaliex hemmhekk jipparkjaw il-buses, m’għandekx tagħmel ġurnata sħiħa bil-parkeġġi ma jistgħux jintużaw. Dik waħda.

It-tieni, il-parkeġġ li hemm taħt l-iskola l-oħra, li huwa kbir għalkemm m’għandix iċ-ċifra ta’ kemm jesa karozzi bl-eżatt, ma naħsibx li konna qegħdin nutilizzawh b’mod tajjeb għaliex forsi konna moqdijin mod ieħor. Għalhekk, minflok jibqa’ l-maġġor parti tal-ġurnata ma jintużax, se nagħmlu sistema biex dan ikun jista’ jintuża mill-pubbliku ħalli kemm jista’ jkun intaffu l-problema f’dawn iċ-ċirkostanzi.

ONOR. CHRIS SAID: Però l-parkeġġ ta’ taħt l-iskola naqblu li meta jkun hemm l-iskola jkun mimli?

ONOR. CLINT CAMILLERI: Jiġifieri inti qed tgħid li bl-għalliema u l-ħaddiema kollha dan se jkun mimli kollu?!

ONOR. CHRIS SAID: Inti ċċekkjajt jekk ikunx mimli?!

ONOR. CLINT CAMILLERI: Ma jkunx! Anzi, ħafna drabi jkun vojt.

ONOR. CHRIS SAID: Ikun vojt meta jkun hemm l-iskola?!

ONOR. CLINT CAMILLERI: Mhux vojt, parti mimli u parti le.

ONOR. CHRIS SAID: Inti ċert milli qed tgħid, ċjoè li jkun hemm parti mimli u parti le? Kemm jesa’ dan il-parkeġġ?

ONOR. CLINT CAMILLERI: Għedtlek li ma nafx eżatt bl-amment. Inti taf kemm jesa’?

ONOR. CHRIS SAID: Dażgur li naf! Jesa’ 200 karozza.

ONOR. CLINT CAMILLERI: Mela tajjeb!

ONOR. CHRIS SAID: Taf kemm hemm għalliema s-sixth form u l-middle school?! Dan lanqas hu biżżejjed għal dawn l-għalliema!

IĊ-CHAIRPERSON: Għandna aġenda interessanti u dan is-suġġett forsi nistgħu nallokaw laqgħa oħra għalih.

ONOR. CHRIS SAID: Sinjura President, niġu hawn nissimplifikaw il-problema, anzi ngħidu li sibna soluzzjoni, Alla jbierek, u s-soluzzjoni hija li hemm parkeġġ li diġà qiegħed jintuża u qed ngħidu li se nerġgħu nużawh!

ONOR. ANTON REFALO: Għall-platea ma nagħmlu xejn! (Interruzzjonijiet)

ONOR. CHRIS SAID: Għall-platea tkellem inti, Onor. Refalo! (Interruzzjonijiet)

IĊ-CHAIRPERSON: Jekk jogħġobkom! Ejja ħalli nkomplu mal-aġenda. Qed nifhem li dawn huwa suġġett interessanti ħafna, allura nistgħu niddedikaw laqgħa għalih.

ONOR. CHRIS SAID: Hawn fuq dawn il-problemi rridu nitkellmu!

IĊ-CHAIRPERSON: Kien hemm ukoll taħditiet għaddejjin sa xi seba’ xhur jew tmien xhur ilu biex il-parkeġġ eżistenti jinbena sular ieħor fuqu biex inżidu l-capacity. Jiġifieri dik hija possibbiltà oħra li wieħed jista’ jiddiskuti, però llum qed niddiskutu l-COVID-19 u s-settur edukattiv u b’rispett lejn is-Sinjuri li għandna jistennew biex jintervjenu, nissuġġerixxi li jkollna laqgħa dedikata għall-edukazzjoni fejn inkunu nistgħu niddibattu dawn l-affarijiet.

ONOR. CHRIS SAID: Naqbel miegħek. Jien il-mistoqsijiet li għamilt kienu fuq l-edukazzjoni, il-COVID-19, is-summer school u ċ-childcare centres. L-Onor. Refalo però beda fuq l-iskola primarja u allura ma tistax tgħidli li jien ma nistax nirrispondi. (Interruzzjonijiet)

ONOR. ANTON REFALO: Hemm mod u mod kif tgħidhom l-affarijiet. Ma titgħallmu qatt, jiddispjaċini ngħid! (Interruzzjonijiet)

IĊ-CHAIRPERSON: Jekk jogħġobkom! Insejjaħ lill-Onor. Cutajar ħalli jagħmel l-aħħar round ta’ mistoqsijiet lil Dr Fabri u ngħaddu għall-mistednin l-oħrajn. Issa nagħmlu seduta sħiħa fuq dan is-suġġett u jagħmlulna preżentazzjoni fuq kif ġejja l-iskola. (Interruzzjonijiet) Li kieku ma kienx hemm ħafna petizzjonijiet u hekk, kieku lesta l-iskola. (Interruzzjonijiet)
 
ONOR. CHRIS SAID: Il-parking li kont se tagħmel inti, Onor. Refalo, il-Gvern tiegħek stess waqqfu mhux jien! (Interruzzjonijiet) 

IĊ-CHAIRPERSON: L-iskop ta’ dan il-Kumitat huwa biex naslu għall-konklużjonijiet u s-soluzzjonijiet u mhux biex noqogħdu niddibattu. Jekk se tkomplu tiddibattu, se nissospendi l-laqgħa. 

L-Onor. Kevin Cutajar.

ONOR. KEVIN CUTAJAR: Grazzi, Sinjura President. L-ewwel u qabel kollox nixtieq nirringrazzja lil Dr Fabri talli għoġbu jilqa’ t-talba tagħna u jiġi jagħmlilna din il-preżentazzjoni. Bl-ebda diżrispett, però forsi punt żgħir ta’ kritika huwa li jien kont nistenna preżentazzjoni li tiffoka fuq is-sitwazzjoni tal-COVID-19 u Għawdex. Nifhem li huwa qed jirrappreżenta s-settur tal-edukazzjoni fuq bażi nazzjonali, però naħseb li madwar din il-mejda lkoll naqblu li ċ-ċirkostanzi ta’ Għawdex mhux neċessarjament ikunu jaqblu maċ-ċirkostanzi nazzjonali u ħafna drabi jkun hemm bżonn ta’ miżuri apposta. Għaldaqstant fost il-mistoqsijiet li se nkun qed nagħmel se nagħmel mistoqsijiet speċifikament marbutin ma’ Għawdex u mas-sitwazzjoni li qegħdin ngħixu tal-imxija tal-COVID-19. 

L-ewwel mistoqsija hija x’monitoraġġ qed jagħmel id-Dipartiment tal-Edukazzjoni. It-tfal ilhom numru ta’ ġimgħat neqsin mill-iskola u naturalment dan iħarbat kompletament ir-rutina tat-tfal. Iħarbat tal-adulti aħseb u ara tat-tfal. Għalhekk, x’monitoraġġ qed jagħmel id-Dipartiment dwar il-konsegwenzi u l-effetti ta’ dan it-tħarbit tar-rutina tat-tfal ġewwa Għawdex u x’għajnuna qed jagħti jew qed jippjana li jagħti fix-xhur li ġejjin?

It-tieni mistoqsija tiegħi hija marbuta mal-iskejjel. Għadna kemm smajna dibattitu sħiħ dwar skola partikolari però jien se norbot il-mistoqsija tiegħi mal-iskejjel b’mod ġenerali. L-iskejjel ġewwa Għawdex bħalissa huma vojta; sa fejn naf jien mhu qed issir l-ebda attività ġo fihom. Għalhekk, ladarba l-iskejjel huma vojta mit-tfal u allura wieħed jista’ faċilment jimmanuvra u jagħmel ċerti xogħlijiet, id-Dipartiment tal-Edukazzjoni kif qiegħed jisfrutta din is-sitwazzjoni biex jipprepara għal meta nerġgħu lura għan-normalità – inti stess semmejt li ma nafux dan il-mument kemm se jdum – jekk il-Bambin irid? U jekk ma nerġgħux lura għan-normalità, id-Dipartiment tal-Edukazzjoni kif qiegħed jitħejja fil-każ li niġu f’ċirkostanza fejn l-iskejjel jinfetħu imma jkun hemm numru ta’ miżuri ta’ protezzjoni? Nixtieq inkun naf x’qed isir f’dan ir-rigward b’mod speċifiku f’Għawdex.

It-tielet mistoqsija tiegħi tittratta l-kwestjoni tal-persuni b’diżabilità, xi ħaġa li aċċennat għaliha wkoll iċ-Chairperson. Din hija sitwazzjoni li lili tinteressani mill-qrib bħala persuna b’diżabilità. Lili jkellmuni ħafna nies b’diżabilità u anke ġenituri ta’ persuni b’diżabilità u nifhem li bħalissa, jekk it-tfal li m’għandhomx diżabilità qegħdin b’xi mod jew ieħor jirċievu t-tagħlim tagħhom b’mod virtwali, din hija sfida kbira fejn jidħlu l-persuni b’diżabiltà. Nemmen li hija sfida li jekk wieħed jistudjaha aktar fil-fond jista’ jirbaħ ħafna minnha imma għadni m’iniex ċert li wieħed jista’ jirbaħha kompletament. Allura d-domanda tiegħi hija din: Minħabba li bħalissa l-iskejjel ta’ Għawdex huma vojta u f’Għawdex id-distanzi huma qosra, u ladarba l-awtoritajiet qegħdin jagħtu ċertu spinta biex kemm jista’ jkun malajr niftħu l-oqsma kollha tal-pajjiż biex nerġgħu lura għan-normalità, jikkonsidra d-Dipartiment li t-tfal b’diżabilità jerġa’ jibda jkollhom tagħlim jew attenzjoni fuq bażi individwali, kif kellhom qabel, biex it-tħarbit fir-rutina ta’ ħajjithom kemm jista’ jkun jitwaqqaf u jerġgħu lura għall-ħajja normali? Naturalment dan dejjem bil-miżuri kollha ta’ protezzjoni li hemm bżonn.

Punt żgħir li nixtieq nagħmel qabel nagħlaq l-intervent tiegħi huwa – l-aħħar darba dan il-punt qajjimtu wkoll maċ-Chairperson – li fejn jidħol Għawdex, b’kull rispett lejk, Dr Fabri, kien ikun aktar ta’ fejda li kieku kellna preżenti magħna l-Prinċipal jew rappreżentant mill-Kulleġġ ta’ Għawdex biex jispjegalna u jiddiskuti magħna dawn l-issues. Naħseb li dan kien ikollu sitwazzjoni aktar hands on biex ikun jista’ jitkellem u jirrispondi għall-punti tagħna. Għaldaqstant nissuġġerixxi li nikkonsidraw li nistiednu l-Prinċipal jew rappreżentant mill-Kulleġġ ta’ Għawdex biex is-settur tal-edukazzjoni verament naraw li nkunu indirizzajnieh u indirizzajna l-issues li qed iqumu minnu. Grazzi.

IĊ-CHAIRPERSON: Grazzi. Dr Fabri. 

DR FRANCIS FABRI: Rigward il-monitoraġġ qed nifhem li wieħed għandu jara u jifhem eżatt x’sar matul dawn l-aħħar tliet xhur u kif it-tfal ipprogressaw sabiex ikun jista’ jibni t-triq ’il quddiem. Kif diġà għedt, il-ġimgħa li għaddiet jien stess tlabt lill-Fakultà tal-Edukazzjoni biex riċerkaturi fil-Fakultà jiġu flimkien u jagħtuna proposta ta’ kif dan jista’ jsir. Din ir-riċerka tlabt li ssir proprju mill-Fakultà tal-Edukazzjoni għax aħjar mill-Fakultà biex tagħmel riċerka naturalment m’hemmx. Ovvjament il-Ministeru se jkun qiegħed jagħtiha s-sapport. Fl-istess ħin għandna mwaqqfa numru ta’ working groups u wieħed minnhom huwa proprju ffokat fuq l-online teaching and learning u s-sillabi u l-kurrikulu li qed ngħallmu u li se nkunu qegħdin ngħallmu fis-sena skolastika li jmiss. Fost it-talbiet li għandhom quddiemhom se jkunu qed iħarsu lejn dan ukoll. 

Rigward ix-xogħlijiet fl-iskejjel nista’ ngħid li x-xogħol ta’ manutenzjoni fl-iskejjel f’Malta ma waqafx. Il-Ministeru qed jaħdem bi pjan u talab lil kull Prinċipal, inkluż allura l-Prinċipal ta’ Għawdex, biex jissottometti l-pjanijiet ta’ xogħlijiet għal kull skola li taqa’ taħtu u nista’ nikkonferma li dan sar minn kull Prinċipal f’Malta u f’Għawdex. Nista’ nikkonferma wkoll li l-fatt li l-iskejjel huma bla tfal għen biex dak il-programm mexa, baqa’ miexi u x-xogħlijiet ma waqfu xejn, anzi ninsabu daqsxejn avvanzati għax ċertu xogħol seta’ jsir mingħajr ostakli. Dan ifisser allura li l-programm li ssottometta l-Kulleġġ ta’ Għawdex qed jiġi onorat u mexjin fuqu.

Jien nifhimkom lilkom bħala Deputati li tirrappreżentaw lill-gżira tant sabiħa ta’ Għawdex, u jkolli nqerr magħkom li nsibha utli ħafna biex niskarta l-ġenn ta’ kuljum u nagħmel ftit sigħat ta’ mistrieħ fil-gżira Għawdxija!

IĊ-CHAIRPERSON: Kompli agħmilha, speċjalment fis-sajf, u ħajjar lil min jiġi!

DR FRANCIS FABRI: Iva! Il-punt li rrid nagħmel huwa li kull kulleġġ f’Malta għandu r-realtajiet differenti tiegħu. Għaldaqstant ma nixtieqx li nitkellmu fuq l-iskejjel ta’ Malta bħallikieku huma kollha l-istess u l-iskejjel ta’ Għawdex huma differenti. Għandna realtajiet li huma differenti għal kull Kulleġġ. Pereżempju l-influss ta’ ħaddiema barranin bi tfal affettwa żewġ Kulleġġi partikolari f’Malta; wieħed affettwah b’mod dirett għaliex ħafna ħaddiema barranin ssettiljaw fuq xaqliba partikolari tal-pajjiż u mbagħad hemm l-issue tal-immigranti bit-tfal li affettwat b’mod differenti Kulleġġ ieħor. Għalhekk, meta aħna nippjanaw ma nippjanawx għal disa’ kulleġġi bl-istess mod u għall-Kulleġġ ta’ Għawdex b’mod differenti, u lanqas ma nippjanaw għall-għaxar Kulleġġi kollha bl-istess mod. Fil-fatt, fil-pjan hemm l-involviment dirett ta’ kull Prinċipal; kull Prinċipal iġib ir-realtajiet tiegħu u dawn qed jittieħdu inkonsiderazzjoni fl-ippjanar li qegħdin nagħmlu. 

Madanakollu aħna mhux qed nieqfu hemmhekk. Pereżempju jekk qed nitkellmu mal-MUT, l-MUT ma tirrappreżentax biss lill-edukaturi li għandna f’Malta imma tirrappreżenta wkoll lill-edukaturi li għandna f’Għawdex. Għalhekk, filwaqt li nifhem il-punt tagħkom, wieħed irid japprezza li biex tikkoordina pjan daqshekk kumpless, irid ikun hemm ċentru li jikkoordina. Dan ma jfissirx li dan iċ-ċentru qed jippjana pjan wieħed l-istess għal kulħadd imma qiegħed jippjana skont ir-realtajiet differenti.

Rigward il-possibbiltà li l-iskejjel jinfetħu għal tfal fuq bażi one to one tajjeb ngħid li kollox għadu miftuħ, jiġifieri aħna qed nieħdu inkonsiderazzjoni l-possibbiltajiet kollha u dan mhux biss għal tfal bi bżonnijiet speċjali. Fil-fatt, sa dalgħodu stess konna qegħdin niddiskutu x’forma ta’ transizzjoni għandna nagħmlu. Ilkoll nafu li t-tfal tal-Year 6 issa se jbiddlu l-iskola biex imorru Form I u forsi għalina l-adulti ma tfisser xejn li tbiddel l-iskola imma għat-tfal dik hija waħda mill-akbar trawmi li jgħaddu minnhom; jimtlew b’ħafna ansjetà għaliex ma jafux lill-għalliema, ma jafux l-iskola kif inhi, ma jafux kemm hi differenti, eċċ., u allura proprju dalgħodu konna qegħdin nitkellmu kif fiċ-ċirkostanzi li qegħdin fihom, nistgħu nagħmlu dan it-transizzjoni. Naturalment qegħdin dejjem nimxu mal-ewwel kriterju minn dawk il-ħames kriterji li semmejt aktar kmieni, ċjoè li s-saħħa u s-sigurtà jiġu l-ewwel u qabel kollox.

Imbagħad hemm mistoqsijiet oħra li tqajmu fid-dibattitu interessanti li kien hawn għaddej li mhux se nidħol fihom għax qed nifhem li se tkun qed titkellmuhom.

IĊ-CHAIRPERSON: L-Onor. Kevin Cutajar jixtieq jagħmel punt ta’ kjarifika.

ONOR. KEVIN CUTAJAR: B’rabta mal-mistoqsija li għamiltlek dwar ix-xogħlijiet, niskuża ruħi għax forsi ma spjegajtx ruħi tajjeb. Jien xtaqtek tispjega wkoll x’xogħlijiet ta’ natura infrastrutturali qed isiru. Inti f’ħin minnhom aċċennajt għal dan il-punt però mbagħad ma komplejtx titkellem fuqu; jekk klassi llum il-ġurnata tesa’ 25 student u meta jerġgħu jinfetħu l-iskejjel se jkollna sitwazzjoni ta’ social distancing, x’se jiġri f’dak il-każ? Se jkollna tfal li jmorru l-iskola bix-shift? Fejn se jmorru t-tfal jekk illum il-kapaċità tal-iskola hija tant u bis-social distancing se tonqos? Kif se nżidu l-ispazju u x’se jiġri f’dak il-każ?

DR FRANCIS FABRI: Infakkarkom li hawnhekk qegħdin nitkellmu fuq Settembru u allura filwaqt li għaddejjin bil-preparamenti għax-xenarji kollha, inkluż dawk ix-xenarji li qed titkellem dwarhom inti, Onor. Cutajar, naturalment aħna Settembru ma nafuhx. Ma nafux Settembru x’ser jippermettilna. Qed nitkellmu fuq numru ta’ xhur oħra u li kieku kellna naħdmuha bil-maqlub u mmorru bl-istess numru ta’ xhur b’lura, ħadd minna f’Malta u fid-dinja ma kien jaħseb li bil-COVID-19 konna se nsibu ruħna f’dak li qegħdin fih bħalissa. Allura rigward Settembru, hemm dik l-issue wkoll.

Madanakollu, mingħajr ma nidħol f’ħafna dettall, nista’ nserraħ ras dan il-Kumitat li bdejna niddiskutu tliet xenarji ta’ qisien differenti ta’ klassijiet għaliex il-klassijiet mhux kollha għandhom l-istess qisien f’Malta. Pereżempju l-klassi tal-Iskola Sekondarja tar-Rabat Għawdex hija akbar mill-klassi tal-iskola medja li hemm fir-Rabat, li hija akbar minn ħafna klassijiet li għandna fl-iskejjal primarji, inkluż dik tar-Rabat, apparti li fl-iskola tar-Rabat il-qisien tal-klassijiet huma differenti minn xulxin għax mhix standard. Għalhekk, aħna qed nippreparaw għall-possibbiltà li jkollna napplikaw social distancing ta’ żewġ metri bejn it-tfal. Fil-fatt, illum qegħdin f’pożizzjoni li skont it-tip ta’ klassi ndaħħlu ammont ta’ tfal. Mela l-loġistika skattat u nafu kemm irridu noħorġu mwejjed u siġġijiet minn ġol-klassijiet. Nafu wkoll kemm se jkollna tfal fil-klassi u kemm se jkollna tfal id-dar. Għalhekk, qed nippreparaw għax-xenarju – dan semmejtu fil-bidu wkoll – li t-tagħlim isir b’taħlita ta’ żewġ modi, jiġifieri jkollna t-tagħlim face to face fil-klassi u t-tagħlim online. 

B’rabta ma’ dan, fost l-inizjattivi li ħadna hemm il-ħolqien tas-sit elettroniku magħruf bħala ‘teleskola.mt’, li se jibqa’ hemm. Bażikament dan is-sit fih il-lezzjonjiet f’format virtwali. Aħna bdejnieh mix-xejn, qed ninvestu fih, u se nkomplu ninvestu ħafna fih biex kemm jista’ jkun ikollna repożitorju ta’ lezzjonijiet online li wieħed jista’ jaċċessa mill-kumdità ta’ daru fi xħin irid. Dan għaliex qed naraw realtà fejn it-tagħlim online jibqa’ magħna, ovvjament mhux bil-mod li qegħdin fih bħalissa u nista’ ngħid li aħna m’aħniex naraw li l-iskejjel jibqgħu magħluqin għal dejjem u li nibqgħu biss bit-tagħlim virtwali, però lanqas maqed inħarsu lejn it-tagħlim virtwali bħala xi ħaġa li se noqtluha u mmorru għat-tagħlim fil-klassi biss. Qed naraw taħlita tat-tnejn.

IĊ-CHAIRPERSON: Nirringrazzjak, Dr Fabri, u nirringrazzja wkoll lit-tim kollu tal-Ministeru għall-Edukazzjoni u x-Xogħol. Kif tista’ tantiċipa, se jkollok stedina għal laqgħa oħra fejn niddiskutu suġġetti aktar wiesgħa, però ovvjament nikkomunikawlek id-data aktar tard. Nirringrazzjak ħafna tal-ħidma u tal-attendenza tiegħek.

It-tieni mistieden tagħna huwa l-Inġ. Godwin Grech, Direttur tal-MCAST Gozo Campus, u se jingħaqad magħna b’mod virtwali.

Sur Grech, nirringrazzjak talli aċċettajt l-istedina tagħna. Nistiednek sabiex tagħmel l-intervent tiegħek ħalli mbagħad inkunu nistgħu nibdew id-diskussjoni.

INĠ. GODWIN GRECH (Direttur, MCAST Gozo Campus): Sinjura President, nirringrazzjakom tal-istedina li għamiltuli u bi pjaċir se nagħmel din il-preżentazzjoni dwar l-impatt tal-COVID-19 fuq l-operat u l-course provision tagħna. 

Bla dubju, l-għeluq tal-istituzzjonijiet edukattivi, fosthom l-MCAST Gozo Campus, kif ġie stipulat mill-Awtorità tas-Saħħa u mill-Gvern, ġab realtà kompletament ġdida għall-istess istituzzjonijiet edukattivi u bażikament f’perjodu relattivament qasir kellna naqilbu mit-tagħlim kif kien isir fil-lecture rooms u fil-workshops għat-tagħlim online, primarjament permezz ta’ video conferencing. Dik kienet qalba li rrappreżentat sfidi mhux żgħar għall-partijiet kollha involuti, jiġifieri kemm għall-istaff kif ukoll għall-istudenti.

Tajjeb li wieħed jenfasizza l-punt li l-MCAST hija istituzzjoni pjuttost unika, mhux biss f’Malta imma anke lil hinn minnha, fis-sens li tikkejterja għal spettru wiesa’ ħafna ta’ studenti. Fil-fatt, għandna studenti li qed jagħmlu korsijiet fil-Livell 2 u fil-Livell 3 u prattikament dawk huma livelli li joffru second opportunity courses għall-istudenti li jkunu spiċċaw l-edukazzjoni obbligatorja tagħhom mingħajr jew bi ftit kwalifiċi formali; għandna korsijiet fil-Livell 4 li fil-Qafas Malti tal-Kwalifiki huma at par mal-Matriculation Certificate u huma intiżi biex jippreparaw studenti biex isiru ħaddiema tekniċi fid-diversi oqsma; għandna korsijiet fil-Livell 5 li jwasslu għal undergratuate diplomas; għandna korsijiet fil-Livell 6 li jwasslu għal degrees; u għandna korsijiet fil-Livell 7 li jwasslu għal masters. Għawdex inkopru l-livelli minn Livell 2, u anke aktar ’l isfel, sal-Livell 6 u kważi mmissu mal-Livell 7 bil-kors tal-ACCA. Jiġifieri għandna cohorts differenti li jirrappreżentaw sfidi differenti għax ovvjament ma tistax titfa’ dawn il-cohorts kollha fl-istess keffa għax kull cohort u kull livell għandu l-bżonnijiet partikolari tiegħu.

Ma setax jonqos li biex naqilbu l-mod tat-tagħlim tagħna minn wieħed face to face għal wieħed online kien hemm bżonn perjodu ta’ adattament u dan il-perjodu varja minn persuna għall-oħra u minn grupp ta’ studenti għall-ieħor u ddependa kemm mil-livell kif ukoll mill-kompetenzi diġitali tal-persuna. Għal min hu intiż ħafna fl-informatika ovvjament il-perjodu ta’ adattament kien wieħed relattivament qasir u nista’ ngħid li l-perjodu ta’ adattament varja minn ftit jiem għal madwar ħmistax jew ftit aktar. Qisu dawk il-ħmistax li kien hemm minn meta ngħalqu l-istituzzjonijiet edukattivi sal-perjodu tal-vakanzi tal-Għid għal xi wħud serva bħala adattament għal din ir-realtà l-ġdida.

Tajjeb insemmi wkoll li l-użu ta’ pjattaformi online fi ħdan l-MCAST u l-MCAST Gozo Campus ma bediex mal-imxija ta’ din il-pandemija. Sistemi bħall-Moodle u software bħall-Unicheck ilhom parti integrali mill-modus operandi tagħna għal numru ta’ snin; kważi kważi nista’ ngħid li huma our daily bread and butter. 

Apparti minn hekk, din is-sena l-MCAST qiegħed jagħmel change over għal management information system ġdida li l-implimentazzjoni tagħha ġiet staggered fuq medda ta’ xhur u s-sistema, fit-totalità tagħha, kienet qed tiġi piloted f’wieħed mill-istituti tal-informatika f’Raħal Ġdid fl-ewwel semestru ta’ din is-sena skolastika. Madanakollu f’Għawdex jien kont ħadt l-inizjattiva biex kemm jista’ jkun il-funzjonalitajiet ta’ din il-management information system ma nħalluhomx għat-tieni semestru u dan, with hindsight, serviena ta’ blessing in disguise għax prattikament fil-bidu tat-tieni semestru, jiġifieri fil-bidu ta’ Frar u allura qabel ma faqqgħet il-COVID-19 f’Malta, diġà konna bdejna nużaw din il-management information system u din għamlitilna l-ħajja ferm aktar faċli fil-Gozo Campus. It-transizzjoni għal sistema online f’dak li huwa assessment handling – b’assessment handling qed nifhem li l-assignments joħorġu online għall-istudent u l-istudent jissottometti xogħlu lura online lill-lecturer – saret f’inqas żmien proprju minħabba l-bżonnijiet ġodda li rriżultaw minħabba l-għeluq tal-istituzzjonijiet edukattivi relatat mal-COVID-19.

Fir-realtà bdejna nimxu għal sistema aktar paperless fi żmien iqsar milli konna qegħdin naħsbu. Ovvjament hemm xogħol li minħabba n-natura tiegħu ma jistax jiġi uploaded fuq sistema online. Ma ninsewx li aħna kulleġġ vokazzjonali u allura jkun hemm parti mix-xogħol li jkun prattiku u jinvolvi proġetti. Jiġuni f’rasi, pereżempju, il-placements li jinvolvu ħafna dokumenti u riżorsi. Hemm ħafna xogħol li mhuwiex faċli tagħmlu f’forma diġitali u allura qed nipprovaw insibu modi alternattivi biex l-istudenti jkunu jistgħu jissottomettu dan ix-xogħol b’mod li jaqa’ fil-parametri tal-ħarsien tas-saħħa skont il-linji gwida maħruġa mill-Awtorità tas-Saħħa.

Biex dan kollu seta’ jseħħ ovvjament kien hemm bżonn ta’ IT support qawwi lill-komunità kollha tal-MCAST, jiġifieri kemm lill-istaff kif ukoll lill-istudenti. B’mod ċentrali, sa mill-bidu tal-għeluq, l-MCAST kien qiegħed joħroġ linji gwidi dettaljati ħafna kif ukoll videos u listi ta’ Frequently Asked Questions (FAQs) li ġew aġġornati minn żmien għal ieħor fuq is-sit elettroniku u fuq il-midja soċjali tal-Kulleġġ, inkluż fuq il-Facebook page tal-Gozo Campus. Dan sar b’tali mod u manjiera li l-istudenti u kull min għandu bżonn gwida għall-użu ta’ dawn il-pjattaformi jsib l-informazzjoni kollha meħtieġa. 

Barra minn hekk, min-naħa tal-Gozo Campus l-IT officer tagħna kien u għadu disponibbli għal assistenza ta’ natura teknika u fejn ikun hemm problema ta’ aċċess għal dawn il-pjattaformi. Bħala parti mit-tagħlim u t-taħriġ f’ċertu korsijiet kien hemm ukoll bżonn partikolari li kellna nindirizzawh. Dan kien jinvolvi l-użu ta’ software speċjalizzat. Minħabba s-software licencing agreements ta’ dan is-software ma stajniex nagħtu aċċess biex dan jiġi istallat fuq il-kompjuters individwali fid-djar. Għalhekk, sibna mezz kif noħolqu sistema ta’ secure remote access mid-djar tal-għalliema u tal-istudenti sabiex huma jkunu jistgħu jaċċessaw kompjuters li fiżikament qegħdin ġewwa l-laboratorji tagħna f’Għajnsielem u jużaw is-software minn fuq dawk il-kompjuters mid-djar tagħhom permezz ta’ sistema ta’ remote screen viewing.

Ovvjament kien hemm ukoll il-bżonn li neskalaw il-livell ta’ student support services li aħna qed nagħtu. Diġà semmejt il-bżonnijiet differenti ta’ studenti differenti f’livelli differenti u nżid ngħid li hemm livelli fejn l-istudent ikun aktar prone li jaqta’ qalbu u li jieqaf mill-istudju. Tradizzjonalment, fil-programmi fil-livelli l-aktar baxxi anke f’ċirkostanzi normali hemm il-bżonn li jsir monitoraġġ kontinwu tal-istudenti u allura din hija xi ħaġa li eskalajnieha minn meta għalaqna. Fil-fatt, għamilna monitoraġġ kontinwu tal-attendenza tal-istudenti permezz ta’ feedback li konna qed nirċievu mingħand il-lecturers u bażikament meta konna naraw li student qed jiġi rrapportat li m’għadux jidher fuq ir-radar tagħna, konna ninvolvu u għadna ninvolvu l-istaff ta’ sapport, bħall-istudent mentors, u dawn jagħmlu kuntatt b’kull mezz possibbli ma’ dan l-istudent sabiex inżommu lil kulħadd fis-sistema. 

Il-komunikazzjoni bażikament tvarja minn electronic messaging fuq il-Management Information System il-ġdida tagħna għal emails, bulk SMSs fejn l-istudenti jirċievu SMS fuq in-numru tagħhom, sal-livell ta’ telefonati individwali li aħna nagħmlu mal-istudent jew mal-ġenituri jew il-legal guardians tiegħu. 

Apparti l-għajnuna li ta l-Ministeru għall-Edukazzjoni u x-Xogħol, l-MCAST u l-MCAST ta’ Għawdex ħloqna mekkaniżmu biex l-istudenti li nqalgħatilhom xi problema fil-kompjuter tagħhom tad-dar, jew inkella m’għandhomx kompjuter id-dar, jew qegħdin f’familja fejn l-istess kompjuter irid jiġi shared bejn tnejn jew tlett aħwa, nisilfuhom kompjuter mill-kompjuters li għandna l-MCAST u slifna wkoll equipment lill-istudenti li kellhom bżonnu sabiex ikunu jistgħu jkomplu l-istudju tagħhom u x-xogħol relatat miegħu. Offrejna wkoll li nagħtu internet connectivity lil min kellu problemi ta’ internet connectivity id-dar però rrid ngħid li ma rċevejna l-ebda talba ta’ din in-natura mill-istudenti tagħna f’Għawdex. 

Kif diġà spjegajt, is-sapport mill-istudent mentors u mill-istudent support services coordinator huwa wieħed kontinwu. Qed jintużaw metodi differenti u anke qegħdin jingħataw servizzi oħra ta’ sapport, bħal counselling support, skont il-bżonn. Ovvjament dan is-sapport m’għadux jista’ jingħata face to face minħabba ċ-ċirkostanzi attwali però jsir permezz ta’ telefonati u ta’ video conferencing biex l-għajnuna xorta tasal għand kull min għandu bżonnha.

Issa se nagħti ħarsa lejn l-attendenza tal-istudenti u lejn kif din ġiet affettwata. Irrid ngħid li personalment kont concerned mhux ħażin meta ngħalqu l-iskejjel dwar l-effetti li se jkun hemm fuq l-attendenza tal-istudenti, partikolarment f’ċerti livelli li kif diġà spjegajt, faċilment titlifhom. Madanakollu qegħdin naraw l-istess attendence trends mill-istudenti bħalma kellna qabel l-għeluq minħabba l-COVID-19. Dan kien riżultat pożittiv ħafna u huwa wkoll riżultat tal-monitoraġġ qawwi u l-komunikazzjoni kontinwa li għamilna mal-istudenti tagħna. Il-komunikazzjoni u l-monitoraġġ kien insistenti u persistenti, kien hemm istanzi fejn l-istudenti kważi kważi bdejna ndejquhom, però l-intenzjonijiet tagħna kienu litteralment li kemm jista’ jkun ma nitilfu lil ħadd. Studenti li sa minn ġimgħat u xhur qabel l-għeluq minħabba l-COVID-19 l-attendenza tagħhom diġà kienet waħda baxxa, bażikament jifformaw il-kategorija ta’ studenti li ntilfu f’dawn il-ġimgħat. Madanakollu l-istudent drop-out rate li għandna din is-sena nista’ ngħid li hija fl-istess livelli li kellna fis-snin l-imgħoddija f’ċirkostanzi normali. Irrid ngħid ukoll li bħala retention rates l-MCAST Gozo Campus dejjem kellna fost l-aħjar retention rates across l-MCAST kollu u bi pjaċir ngħid li din it-trend żammejnieha din is-sena wkoll.

Rajna wkoll ċerti gruppi ta’ studenti li addirittura kien hemm titjib fl-attendenza tagħhom minn meta t-tagħlim beda jsir online. Dan jista’ jkun li kien riżultat tal-fatt li waqt iż-żmien tal-kważi lockdown li kellna, l-istudenti probabbilment kienu miġbura d-dar u forsi aktar ffokati fuq l-istudji tagħhom. Overall però l-impatt fuq l-attendenza tal-istudenti fil-korsijiet tagħna kien wieħed negliġibbli in line ma’ dak li kien iseħħ fis-snin l-imgħoddija.

Issa se nagħti daqsxejn ħarsa lejn l-assessment tal-istudenti. Bħalma ġara f’istituzzjonijiet oħra, din is-sitwazzjoni ġabitna wiċċ imb wiċċ ma’ realtajiet li qatt ma konna ffaċċjajna qabel, qisna qegħdin f’uncharted waters, biex ngħid hekk, u allura kien jeħtieġ li l-assessment modes għal numru ta’ suġġetti jiġu rikonsidrati. Pereżempju dawk li aħna nsejħulhom ‘time-constrained assignments’, li huma assessments li jsiru taħt il-forma ta’ eżamijiet li d-durata tagħhom tkun stabbilita minn qabel, uħud minnhom ġew ridisinjati bħala home assignments. Madanakollu rrid ngħid li numru kbir ta’ eżamijiet xorta se jsiru bil-format ta’ eżamijiet però se jsiru through il-pjattaforma online u għal dak il-għan qegħdin nużaw il-Moodle. 

Fiż-żmien meta tħabbar l-għeluq tal-istituzzjonijiet edukattivi, peress li, kif diġà spjegajt, dan kien jinvolvi perjodu ta’ adattament, l-assessment deadlines li ħabtu f’dak iż-żmien b’mod responsabbli u b’mod raġonevoli mal-istudenti, biex ngħid hekk, illaxkajniehom ftit sakemm kulħadd sab saqajh fir-realtà l-ġdida. Id-deadlines ta’ assessments li kienu ilhom maħruġa numru ta’ ġimgħat jew xhur però żammejniehom għax f’dawk iċ-ċirkostanzi rajna li l-istudenti kellhom żmien aktar minn biżżejjed biex ilestuhom.

F’dawn it-tip ta’ online assessments qegħdin ukoll niggarantixxu li special access arrangement provisions għall-istudenti intitolati għalihom jiġu offruti bħalma jiġu offruti f’ċirkostanzi normali. Jiġifieri jekk student normalment huwa intitolat għal extra time, pereżempju, dak l-extra time xorta jingħatalu.

Bħala kulleġġ vokazzjonali għandna numru ta’ suġġetti li jinvolvu kompetenzi u assessments ta’ natura prattika. Fiċ-ċirkostanzi dawn kienu jirrikjedu arranġamenti speċjali għax assessments ta’ natura prattika ovvjament wieħed ma tantx jista’ jagħmilhom b’mod virtwali. Dawn l-assessments ta’ natura prattika nistgħu naqsmuhom f’żewġ broad categories; l-ewwel nett hemm il-practical work li normalment isir f’laboratorji jew workshops u dan huwa maħsub li jsir f’Settembru li ġej, imbagħad hemm il-practical components li jsiru permezz ta’ vocational placements. Ħafna drabi dawn il-vocational placements isiru f’settings sensittivi, speċjalment f’dawn iż-żmenijiet għaliex qed nitkellmu fuq vocational placements li jsiru fis-settur tas-saħħa, fis-settur tal-kura soċjali, fiċ-childcare u anke fi skejjel. Fil-fatt, fl-early childhood education ikollok ukoll placements li jsiru fil-kindergartens u allura ġaladarba bħalissa l-iskejjel huma magħluqin, dawn il-placements, anke li kieku rridu, ma nistgħux nagħmluhom.

Bħala timeframes ta’ meta se jsiru aħna qegħdin ngħidu li dawn se jsiru mal-ewwel opportunità possibbli. Però dan ma jiddependix biss mill-MCAST, jiddependi wkoll minn meta s-settings partikolari jmorru lura għall-attivitajiet tagħhom fuq livell normali, jew kważi normali, u minn meta l-awtoritajiet edukattivi u tas-saħħa jagħtu l-permess tagħhom li l-istudenti tagħna jkunu jistgħu jagħmlu l-vocational placements tagħhom f’dawn is-settings. 

L-uniċi assessments li s’issa għadhom on hold, u dan għar-raġuni li ma jiddependux mill-MCAST, huma l-eżamijiet tal-Association of Accountant Technicians (AAT) u tal-Association of Certified Chartered Accountants (ACCA). Dawn huma external bodies li jagħmlu l-eżamijiet tagħhom. L-eżamijiet tagħhom ikunu computer-based, jiġifieri jsiru permezz ta’ kompjuter, però dejjem isiru fl-MCAST bħala ċentru akkreditat. S’issa dawn iż-żewġ entitajiet issospendew l-eżamijiet tagħhom però ħabbru li qegħdin jaħdmu sabiex fix-xhur li ġejjin, – qishom qegħdin jimmiraw għal Awwissu jew Settembru – anke jekk is-sitwazzjoni ma tippermettix li jsiru eżamijiet ġewwa skola, se joffru l-possibbiltà ta’ remote examinations. Naturalment aħna qegħdin inżommu ruħna aġġornati kif ukoll l-istudenti sabiex ikunu jistgħu jagħmlu dawn l-eżamijiet at the first available opportunity.

Komponent importanti ieħor tal-korsijiet tal-MCAST bħala korsijiet vokazzjonali huwa l-work-based learning component. Diġà semmejt il-placements però hemm korsijiet oħra li m’għandhomx placements imma l-work-based learning component tagħhom huwa bbażat fuq apprendistat. L-apprendistati, bħall-placements, ġew sospiżi mat-tħabbir tal-għeluq tal-iskejjel iżda l-ġimgħa l-oħra tħabbar li dawn jistgħu jkomplu u fil-fatt, qegħdin ikomplu minn din il-ġimgħa. Ovvjament studenti li jaqgħu taħt il-kategorija ta’ persuni vulnerabbli jew li jgħixu ma’ persuni vulnerabbli se jingħataw konsiderazzjoni speċjali u se nkunu qegħdin inħarsu lejn il-każ tagħhom b’mod individwali. 

Fir-rigward tal-attendance threshold fejn jidħol l-apprendistat, se nżommu l-istess percentage threshold però l-persentaġġ se jkun ikkalkolat bħala relative percentage, jiġifieri se nikkalkolaw l-attendenza tagħhom fuq l-apprendistat fuq in-numru ta’ ġranet u sigħat li kien possibbli li jagħmlu sad-data tal-għeluq minħabba l-COVID-19 u ż-żmien li fadlilhom issa li tħabbar li se jkomplu l-apprendistati sat-tmiem l-istess apprendistat. Jiġifieri se nimxu b’mod ġust mal-istudenti u l-persentaġġ tal-attendenza se jkun a relative percentage.

Bħalissa l-vocational placements għadhom on hold. Diġà spjegajt li t-tkomplija ta’ dawn il-placements ma tiddependix biss mill-MCAST imma tiddependi wkoll minn kif se tiżviluppa s-sitwazzjoni relatata mal-COVID-19 u anke mid-direzzjoni li se joħorġu l-awtoritajiet kompetenti f’dan ir-rigward. 

B’rabta mat-tkomplija tal-apprendistati l-MCAST għamel kuntatt mal-employers kollha li huma reġistrati magħna u li joffru opportunità ta’ apprendistat u nista’ ngħid li ’l fuq minn 70% tagħhom ikkonfermaw ir-rieda tagħhom li jonoraw l-impenji li ħadu mal-istudenti tagħna u se jżommuhom biex ikopru l-apprendistat. Ovvjament minħabba l-economic slowdown, li kienet inevitabbli minħabba dan l-għeluq, hemm employers li għandhom ċertu diffikultà biex iżommu lill-istudenti, però hemm ukoll employers oħra li qegħdin jagħmlulna talbiet ġodda għal studenti oħra fuq apprendistat. Din hija figura globali; naf li dan il-Kumitat tinteressah is-sitwazzjoni li tikkonċerna lil Għawdex imma peress li dan kien żvilupp li seħħ f’dawn l-aħħar ftit jiem, il-figuri relatati tal-istudenti li qegħdin jagħmlu apprendistat ġewwa Għawdex għadna qegħdin niġbruhom. Nista’ ngħid però li l-istudenti kollha li qed jiltaqgħu ma’ diffikultajiet tajniehom parir biex jagħmlu kuntatt magħna mill-aktar fis possibbli ħalli fejn hemm diffikultà biex huma jkomplu l-apprendistat tagħhom, aħna nippruvaw nagħmlu mill-aħjar li nistgħu biex ngħinuhom isibu arranġament alternattiv. 

Niġi issa għall-pjanijiet tagħna biex nagħlqu s-sena akkademika. Il-maġġoranza tal-programmi se jingħalqu kif pjanat fil-kalendarju tas-sena akkademika oriġinali, ċjoè se jagħlqu mal-10 ta’ Lulju. Il-korsijiet li fihom komponent prattiku li ma jistax isir għalissa u li l-ħsieb huwa li jsir fil-bidu ta’ Settembru jew matul ix-xahar ta’ Settembru, se jkunu qegħdin jiġu finalizzati fix-xahar ta’ Settembru jew hopefully sal-bidu ta’ Ottubru. 

Tajjeb ngħid li r-riżultati tal-istudenti, kemm għal suġġetti li se jkunu magħluqa kif ukoll għal dawk is-suġġetti li mhux se jkunu magħluqa minħabba l-practical assessments li se jsiru aktar ’il quddiem, se jkunu disponibbli fuq l-MCAST Management Information System (MIS). Fil-fatt, diġà huma disponibbli; suġġetti li ġew magħluqa fl-ewwel semestru, ir-riżultati tagħhom diġà ġew ippubblikati u l-istudenti jistgħu jidħlu fl-account tagħhom tal-MIS u jaraw ir-riżultati tagħhom. Suġġetti li għadhom mhumiex finalizzati, jiġifieri jekk pereżempju suġġett fih tliet assessments u żewġ assessments saru jew se jkunu saru sal-aħħar ta’ Ġunju u l-assessment prattiku se jsir f’Settembru, iż-żewġ assessments li se jkunu diġà saru r-riżultati tagħhom se jkunu disponibbli għall-istudenti fuq l-MIS. B’hekk, l-istudent se jkollu stampa kompluta tar-riżultati tiegħu u din se tiġi aġġornata accordingly.

Issa se nitkellem ftit dwar miżuri li ħadna biex kemm jista’ jkun noffru kontinwità lill-istudenti biex ikomplu jistudjaw kif ukoll b’rabta mar-reġistrazzjoni ta’ studenti ġodda. L-ewwel nett, kif diġà spjega Dr Fabri, bħalma sar fil-każ ta’ studenti li qegħdin at different stages tal-vjaġġ edukattiv tagħhom, aħna wkoll irrevedejna daqsxejn ir-rekwiżiti tal-istudenti tagħna biex ikunu jistgħu jipprogressaw minn sena għall-oħra. Dan bl-ebda mod ma jinvolvi tnaqqis fil-kwalità tagħna però qegħdin nagħmluha possibbli għall-istudenti li forsi ma jkunux għaddew mis-suġġetti kollha li jkunu jistgħu jkomplu l-istudji tagħhom fis-sena jew fil-livell ta’ wara, subject to clear terms and conditions. 

Bażikament il-ħsieb hu li student li se japplika mal-MCAST minn barra u li ma jkunx ġab il-full entry requirements, inkunu nistgħu nirreġistrawh bħala a provisional student ħalli jkun jista’ jibda l-kors però mbagħad it-tkomplija f’dak il-kors fis-sena ta’ wara tiddependi mill-performance tiegħu f’dik is-sena. Dan huwa in line ma’ dak li se jkun qiegħed isir f’istituzzjonijiet edukattivi oħra fil-livell post-sekondarju u terzjarju. 

Kif diġà għamilna s-sena l-oħra, l-istudenti ġodda se jkunu qed japplikaw b’mod elettroniku through l-MIS bl-istess proċeduri li ttieħdu fis-sajf li għadda. Issa s-sajf li għadda konna tajna l-opportunità lill-istudenti li kellhom diffikultà biex japplikaw online biex jiġu japplikaw fil-campus ta’ Għajnsielem. Din is-sena m’iniex neskludi li nerġgħu nagħtuhom din il-possibbiltà però jekk l-awtoritajiet tas-saħħa ma jippermettulniex dan, se nkunu qegħdin noffru miżuri oħra ta’ sapport biex dawn l-istudenti jkunu jistgħu japplikaw.

Is-servizzi ta’ career guidance huma ongoing u qegħdin jingħataw permezz tat-telefon, permezz ta’ emails u permezz ta’ videoconferencing mill-iStudent Support Services Coordinator tagħna. Dawn is-servizzi baqgħu jiġu offruti fl-istess livell ta’ meta s-sitwazzjoni kienet normali però b’modi daqsxejn differenti u permezz tat-teknoloġija.

Sinjura President, fl-aħħar żewġ slides se nitkellem fuq il-pjanijiet tagħna għar-ritorn lejn in-normalità. Ovvjament din se tkun normalità ġdida, jiġifieri mhux se tkun eżattament l-istess normalità li aħna għexna fis-snin l-imgħoddija. Għaldaqstant qegħdin nagħmlu pjanijiet ibbażati fuq il-ħames xenarji li semma Dr Fabri. Hawnhekk nista’ nikkonferma li l-framework li qed jaħdem fuqu l-Ministeru għall-Edukazzjoni u x-Xogħol hemm involuti fih diversi entitajiet u qed issir konsultazzjoni; at least min-naħa tal-MCAST Għawdex qegħdin niġu kkkonsultati. Ovvjament il-feedback li se jingħata lill-Ministeru se jingħata mill-Prinċipal tal-MCAST, però l-Prinċipal u d-Deputati Prinċipali, li huma l-Executive Management tal-MCAST, qegħdin ikollhom diskussjonijiet magħna, is-Senior Management tal-MCAST, u kull direttur ta’ kull istitut bażikament qiegħed jgħaddi l-feedback tiegħu ħalli l-Prinċipal jgħaddih lill-Ministeru. B’hekk, Dr Fabri u t-tim tiegħu jkunu jistgħu jinkorporaw, biex ngħid hekk, il-bżonnijiet tal-istituti differenti.

Fiċ-ċirkostanzi li prattikament bdejna Ġunju, qegħdin niffokaw fuq tliet xenarji aktar milli fuq ħames xenarji. Bażikament l-ewwel xenarju huwa li l-Kulleġġ jiftaħ kif ippjanat. Il-pjan huwa li s-sena akkademika l-ġdida tal-MCAST, l-istess bħal tal-Università, tibda, jekk Alla jrid, fid-19 ta’ Ottubru. It-tieni xenarju huwa l-ftuħ f’din id-data iżda in phases. Dan ifisser li jista’ jkollna sitwazzjoni – dejjem jiddependi minn kif se tiżvolġi l-imxija tal-COVID-19 – fejn jidħlu ċerti gruppi iżda mhux oħrajn. Jista’ jkun ukoll li ċerti gruppi jibqgħu b’sistema ta’ tagħlim online u jista’ jkun hemm taħlita tat-tnejn, kif anke qal l-Onor. Cutajar. Jista’ wkoll ikollna gruppi ta’ studenti li parti mill-grupp f’lezzjoni partikolari tkun fiżikament fil-klassi u l-bqija jkunu d-dar isegwu online, u fil-lezzjoni ta’ wara jalternaw. Dan mhuwiex xenarju li qegħdin naħsbu fih ġewwa Malta u Għawdex biss. Dan huwa xenarju li qegħdin jikkonsidraw pajjiżi oħra Ewropej u lil hinn mill-Ewropa. Irridu naħdmu u rridu noperaw skont is-sitwazzjoni kif tevolvi. It-tielet xenarju mbagħad huwa li niftħu fl-ewwel kwart tal-2021. Jalla dan il-pjan jibqa’ biss fuq il-karta.

Il-ħames elementi li qegħdin nikkonsidraw fil-contingency planning tagħna semmiehom Dr Fabri, m’hemmx għalfejn nerġa’ nelabora fuqhom, imma ovvjament kull pjan ta’ kontinġenza li se nkunu qegħdin nagħmlu dejjem jiddependi mis-sitwazzjoni kif se tkun. Fl-aħħar mill-aħħar dejjem irridu nkunu konformi mad-diriettivi li se joħorġu mill-Awtorità tas-Saħħa u mill-Gvern.

Bażikament tajt overview tal-impatt u l-miżuri li ħadna. Nista’ ngħid li kien u għadu żmien ta’ sfidi kbar. Min-natura tiegħi jien inħobb inżomm ħafna saqajja mal-art. Kieku kellkom tistaqsuni xahrejn ilu jekk kontx naħseb li se jirnexxilna nagħmlu dan kollu, onestament kont ngħidilkom le! Għaldaqstant inħossni kburi ħafna tal-ħidma kbira li saret mill-istaff tiegħi, ħidma li fl-aħħar mill-aħħar ibbenfikaw minnha l-istudenti tagħna. Kif qalet tajjeb iċ-Chairperson, ħafna minna ġenituri; ħafna minna għandna t-tfal tagħna li qeħdin fis-sistema edukattiva f’livelli differenti. Pereżempju jien għandi xi ħadd fil-livell primarju, xi ħadd fil-livell sekondarju u xi ħadd fil-livell post-sekondarju u allura bħala ġenitur għandi ċertu concern ukoll dwar l-effett li se jkollu dan kollu fuq l-edukazzjoni ta’ wliedi. Għaldaqstant nipprova nara li jien u l-istaff tiegħi nagħmlu l-almu kollu tagħna sabiex nimmitigaw l-effett negattiv li jista’ jkollu dan l-għeluq.

Fl-aħħar nett, nippreżenta lill-Kumitat din il-preżentazzjoni:

Powerpoint presentation intitolata “Impact of COVID-19 on MCAST Gozo Campus’s courses provision and operations”.

IĊ-CHAIRPERSON: Grazzi, Sur Grech. Il-preżentazzjoni eżawrjenti li għadek kif għamiltilna turi l-ħidma kbira li twettqet u li se tkompli titwettaq fil-ġimgħat u fix-xhur li ġejjin. Ċertament li r-riżultati mhux biss jidhru imma se jkunu qed jitkejlu anke mill-achievement tal-istudenti. 

Nieħu spunt mill-preżentazzjoni tiegħek u nieħdok mill-ewwel għal xenarju fejn ikollok studenti Għawdxin li jixtiequ jipprogredixxu fil-perkors akkademiku tagħhom però minħabba realtajiet varji, il-korsijiet ma jkunux disponibbli fl-MCAST Għawdex imma jkunu disponibbli biss f’Malta. Fil-kuntest li issa qed tintuża aktar il-pjattaforma diġitali – għadu kif ġie ppubblikat il-prospett il-ġdid jekk m’iniex sejra żball – qed tieħdu vantaġġ biżżejjed minn dan ix-xenarju? Il-fatt li għandna l-pjattaformi diġitali u allura nistgħu nippermettu li jsir aktar tagħlim f’Għawdex stess, minkejja li l-kors per se jiġi offrut f’Malta, jippermetti li nagħtu l-opportunità lill-istudenti Għawdxin li jsegwu dawn il-korsijiet online? 

It-tieni punt tiegħi jittratta l-fatt li inti għedt li l-istudenti li jkunu fil-lower academic levels huma l-aktar li jsibuha diffiċli. Dawk huma l-aktar studenti li rridu nassiguraw li nżommu fis-sistema edukattiva. Għalhekk, tista’ tgħidilna b’mod invidwali jsirx xi kuntatt magħhom biex nassiguraw li effettivament jibqgħu fl-istream edukattiva? 

Is-Sur Grech.

INĠ. GODWIN GRECH: Sinjura President, għall-ewwel domanda tiegħek, iva, din l-esperjenza naħseb li se jkollha impatt pożittiv ukoll. Kif taf, l-MCAST diġà investa f’sistema ta’ videoconferencing sofistikata li l-għan tagħha huwa li b’mod ekonomikament vijabbli nkunu nistgħu nespandu l-provvista ta’ korsijiet għall-Għawdxin ġewwa Għawdex stess. Din is-sistema ġiet procured, qiegħda in place u bħalissa qegħdin naħdmu fuq l-infrastruttura ta’ networking li hija meħtieġa sabiex dik tiġi użata kif suppost. 

Element ieħor pożittiv li ħareġ minn dan kollu huwa li ċerti lecturers li forsi kienu daqsxejn xettiċi dwar l-użu tat-teknoloġija, issa s-sistemi tat-tagħlim online esperjenzawhom b’mod reali f’dawn ix-xahrejn u naħseb li r-reżistenza li seta’ kellhom għal dan il-mezz ġdid ġiet ippruvata li kienet reżistenza jew biża’ fiergħa. Għaldaqstant qed nara li l-Għawdxin se jkunu jistgħu jibbenefikaw mill-online learning fil-futur. 

It-tieni mistoqsija tiegħek, Sinjura President, kienet tirrigwarda l-lower level students. Hemmhekk għandna missjoni. Dawn huma studenti li għal diversi raġunijiet, u ħafna drabi lanqas biss ikun it-tort tagħhom, fl-edukazzjoni obbligatorja tagħhom ma laħqux il-livelli li wieħed ikun mistenni jilħaq f’ħames snin ta’ skola sekondarja. Għaldaqstant hemmhekk għandna missjoni biex tal-inqas lil dawn l-istudenti nlaħħquhom sal-Livell 3 jew sal-Livell 4 għax dan ikun ifisser li jkollhom ċertu employability fl-ekonomija tal-lum. L-unskilled workers jirrappreżentaw problema ekonomika kbira għaliex l-ekonomija tagħna llum ma tantx għandha x’toffri lil din is-sezzjoni ta’ ħaddiema. Għalhekk, il-ħaddiema għandhom bżonn ikunu skilled f’setturi diversi u għaldaqstant aħna nħossu li għandna missjoni hemmhekk. Fil-fatt, kellna kuntatti diretti ma’ dawn l-istudenti u għamilna monitoraġġ kontinwu, anzi, kważi kważi dejjaqniehom bit-telefonati però rnexxielna nżommu r-retention rates li normalment ikollna sforz is-sagrifiċċju u l-impenn qawwi li kellna. Grazzi.

IĊ-CHAIRPERSON: Grazzi. Hawn aktar mistoqsijiet? L-Onor. Kevin Cutajar.

ONOR. KEVIN CUTAJAR: Sur Grech, l-ewwel nett nirringrazzjak tal-preżentazzjoni tajba li tajtna u talli għoġbok tilqa’ t-talba tagħna u tkun magħna llum. Jien għandi żewġ mistoqsijiet għalik. L-ewwel nett minn kliemek jien fhimt li l-impatt fuq l-istudenti tagħkom, bħala MCAST, kollox ma’ kollox ma kienx daqstant negattiv, anzi pjuttost fhimt li kien wieħed pożittiv.

INĠ. GODWIN GRECH: Ejja ngħidu li bqajna għaddejjin bir-ritmu normali. Ma rridx nagħti l-impressjoni li għandna kollox fuq ir-rubini, far from it, fid-dinja reali m’hemm xejn fuq ir-rubini, però rnexxielna nimmitigaw l-effetti li setgħu kienu negattivi ħafna. We contained the situation u żammejna r-ritmu li normalment inkunu għaddejjin bih. 

ONOR. KEVIN CUTAJAR: Infatti hemmhekk kont se nasal. Il-kompitu ta’ dan il-Kumitat huwa li nidentifikaw sfidi u diffikultajiet li nħolqu minħabba s-sitwazzjoni preżenti. Jien m’għandix l-esperjenza tiegħek però nimmaġina li l-illitteriżmu fejn jidħol l-użu tal-pjattaforma teknoloġika biex wieħed ikun jista’ jirċievi t-tagħlim b’mod virtwali forsi jista’ joħloq problemi. Għalhekk, nistaqsik jekk ġewx identifikati problemi fejn jidħlu l-ħiliet li għandhom l-istudenti biex ikunu jistgħu jaħdmu b’dawn il-mezzi. Dik hija l-ewwel mistoqsija tiegħi.

It-tieni mistoqsija tittratta l-futur. Iċ-Chairperson diġà aċċennat għal korsijiet li jistgħu jiġu provduti f’Għawdex permezz ta’ mezzi virtwali, jien però se nieħu aspett ieħor ta’ kif se nkunu qed inħarsu lejn il-futur. Is-sitwazzjoni preżenti, konsegwenza tal-COVID-19, ħolqot xi sitwazzjoni fejn ċerti korsijiet li sa meta konna għadna ma dħalniex f’din is-sitwazzjoni kien relattivament faċli tipprovidihom u issa, bis-sitwazzjoni preżenti, li ma nafux kemm se ddum, se jkun diffiċli jekk mhux impossibbli li tkompli tipprovdihom? Il-wiċċ l-ieħor tas-sitwazzjoni huwa jekk b’din is-sitwazzjoni għandkomx talbiet jew ħsibijiet dwar korsijiet ġodda li jistgħu jiġu pprovduti f’Għawdex u li jgħinu, b’mod partikolari, l-ekonomija ta’ Għawdex. L-ekonomija Għawdxija sofriet daqqa mhux żgħira u allura għandkom xi ideat dwar korsijiet li jistgħu jgħinu biex l-ekonomija ta’ Għawdex terġa’ tirranka u tibda miexja ’l quddiem?

IĊ-CHAIRPERSON: Is-Sur Grech.

INĠ. GODWIN GRECH: Rigward l-ewwel mistoqsija tiegħek, Onor. Cutajar, dwar il-kompetenzi diġitali, tajjeb ngħid li persuni differenti għandhom digital skills differenti. Aktar minn hekk, ma tistax tabbina l-livell ta’ kompetenzi diġitali mal-livell ta’ edukazzjoni. Għandna nies gradwati f’ċerti setturi li jibżgħu mit-teknoloġija. Għall-kuntrarju, il-ġenerazzjoni tal-lum trabbiet fi żmien tat-teknoloġija u ż-żgħażagħ tarahom kollha bil-gadgets f’idejhom u b’mobile phones sofistikatissimi. Għalhekk, anke studenti li m’għandhomx kwalifiki formali hija faċli għalihom li jadattaw irwieħhom għall-użu ta’ online platforms. Ovvjament aħna xorta m’assumejna xejn u ħloqna linji gwida dettaljati, bil-miktub, u anke tellajna videos online. Għamilnieha faċli kemm stajna u offrejna wkoll IT support. L-appoġġ kollu li immaġinajna u li ħsiebna li stajna nagħtu, rajna kif b’xi mod nagħtuh.

Rigward il-korsijiet li huwa diffiċli li jiġu offruti fiċ-ċirkostanzi tal-lum, diġà semmejt li korsijiet li jinvolvu element prattiku huma l-akbar sfida li għandna. Sakemm il-premises tagħna jkunu magħluqa, l-aspett prattiku fil-workshops u fil-laboratorji ma jistax ikompli. Ikompli biss meta l-awtoritajiet jagħtuna l-permess li niftħu l-bibien tagħna għall-istudenti. L-istess fil-każ tal-placements. 

Rigward imbagħad il-korsijiet ġodda, jekk hemm xi ħaġa li tikkaratterizza lill-MCAST b’mod inġenerali, inkluż allura l-MCAST Gozo Campus, huwa r-rispons tagħna għall-bżonnijiet tal-ekonomija. Qiegħda fil-mission statement tagħna u bħala parti mill-pjan strateġiku tagħna, minn żmien għall-ieħor nitkellmu ma’ stakeholders, bħall-Gozo Business Chamber (GBC), u fejn naraw li hemm industriji partikolari f’Għawdex li jeħtieġu ħiliet f’ċerti setturi, inpoġġu madwar mejda u naraw l-MCAST kif jista’ jikkontribwixxi biex iħarreġ liż-żgħażagħ f’dawn is-setturi partikolari.

Li kieku kellkom tistaqsuni x’kienet l-akbar diffikultà li kellna kont nirreferi għal kors partikolari, ċjoè għas-Certificate in Vocational Skills, dak li qabel konna nsejħulu l-Pathway Programme. L-Onor. Cutajar semma l-persuni b’diżabilità u qablu semmejthom int, Sinjura President, u dan huwa kors maħsub għal studenti li għandhom moderate disabilities u learning difficulties. Dawn kienu l-aktar kategorija ta’ studenti li rrappreżentaw sfida biex aħna ninkluduhom. Fil-fatt, tkellimna ma’ ġenituri, partikolarment tal-istudenti li qegħdin fl-aħħar sena tal-kors, u wħud minnhom talbuna nikkonsidraw biex is-sena d-dieħla t-tfal tagħhom forsi jirrepetu t-tieni sena. Għalhekk, dawk li jkunu jixtiequ jirrepetu t-tieni sena, se nagħtuhom iċ-ċans li jirrepetuha. 

F’dan il-kors partikolari niffokaw ħafna fuq independent living skills, life skills u employability skills, allura importanti li nagħtu l-opportunità lil dawk l-istudenti li minħabba l-interruzzjoni li kien hemm u ovvjament għax ikunu jixtiequ, jerġgħu jirrepetu s-sena magħna. Din l-opportunità diġà ġiet diskussa internament u min ikun jixtieq jagħmel hekk, se jkollu l-opportunità li jagħmel hekk. Grazzi.

IĊ-CHAIRPERSON: Grazzi. Hawn aktar mistoqsijiet? (Onor. Membri: No) Sur Grech, nirringrazzjak talli kont magħna u tal-informazzjoni li tajtna. Min-naħa tagħna nirringrazzjawk ukoll tal-ħidma tiegħek u nawgurawlek għal li ġej. Kif għedt tajjeb inti, l-isfidi qegħdin hemm però ovvjament l-isfidi mbagħad irridu nibdluhom f’opportunitajiet għall-ġid tal-istudenti tagħna. 

Insejjaħ issa lis-Sur Andrea Galea biex jagħmel preżentazzjoni f’isem il-KSU.

IS-SUR ANDREA GALEA (Finance Officer, Kunsill Studenti Universitarji): Sinjura President, nirringrazzjakom ta’ din l-istedina. Flimkien mal-GUG se nkun qiegħed nirrappreżenta l-istudenti universitarji Għawdxin. Is-settur tal-edukazzjoni, bħal kull settur ieħor, intlaqat minn din is-sitwazzjoni bla preċedent u mill-isfida li ħolqot il-COVID-19. Rajna bidla kbira fl-Università; il-lectures bdew isiru b’mod virtwali u issa qegħdin naraw jinbidel ukoll il-mod ta’ kif l-istudenti se jiġu evalwati, permezz ta’ assignments minflok eżamijiet jew anke eżamijiet online. 

Barra dan l-impatt akkademiku hemm ukoll effetti soċjali. Hemm studenti li kienu Erasmus u kellhom iwaqqfu din l-esperjenza u jiġu lura Malta. Ġest sabiħ kien mill-universitajiet barranin li ppruvaw jassistu lill-istudenti Maltin u jagħtuhom il-possibbiltà li jkomplu l-istudju tagħhom għal din is-sena minn hawn Malta. Hemm imbagħad studenti tal-health sciences u tal-mediċina li ma baqgħux iżuru l-familji tagħhom minħabba li qed joffru għajnuna fl-isptarijiet. Hemm ukoll l-esperjenza universitarja. Din inbidlet kompletament, fis-sens li l-istudenti m’għadhomx jiltaqgħu għal-lectures u anke qegħdin jimmissjaw l-attività studenteska tal-campus. Dan kollu jaf iħalli impatt fuq is-saħħa mentali tal-istudenti. Qiegħed jonqos ukoll is-sense of belonging tal-gruppi u ċertu sostenn li kienu jħossu permezz ta’ dawn il-gruppi. 

Din il-pandemija ħalliet ukoll impatt fuq il-karrieri ta’ studenti li mistennija jiggradwaw din is-sena. Dawn qed jesperjenzaw diffikultajiet u tibdil fl-aħħar sena tal-istudju tagħhom u fil-mod ta’ kif se jiġu evalwati. F’dawn iċ-ċirkostanzi, gradwati ġodda se jsibuha diffiċli jsibu xogħol minħabba l-impatt ekonomiku u dan nemmen li se jinħass aktar fil-gżira ċkejkna ta’ Għawdex. Barra minn hekk, diversi internships u xogħlijiet tal-istudenti tas-sajf qegħdin jiġu posposti u saħansitra kkanċellati. Dan joħloq diffikultà finanzjarja għal dawk l-istudenti li forsi kienu jfaddlu xi ftit fis-sajf biex ikunu jistgħu jkopru l-ispejjeż tax-xitwa b’rabta mat-traġitti u l-kiri ta’ flettijiet. Kif se jsemmu f’aktar dettall il-GUG, l-użu tat-teleconferencing biex isiru l-lectures bħalissa jista’ jkompli anke wara li tgħaddi l-pandemija għall-benefiċċju tal-istudenti kollha, partikolarment dawk Għawdxin.

Bidla oħra importanti li nemmen li tista’ tiġi adottata anke fil-futur tinvolvi s-sottomissjoni tal-assignments online. Nemmen li bi ftehim, bħalma sar fil-passat meta l-istudenti ngħataw il-possibbiltà li l-eżamijiet ikunu jistgħu jagħmluhom minn Għawdex, faċilment tista’ tiġi offruta l-possibbiltà li jissottomettu l-assignments tagħhom fil-campus ta’ Għawdex bl-istess deadline ta’ Malta. 

F’laqgħa li kellna mal-Ministru għal Għawdex bħala KSU u GUG konna għamilna wkoll rakkomandazzjonijiet għal titjib fit-trasport pubbliku għall-istudenti Għawdxin, fosthom li r-rotta X1A tiġi mtejba billi ssir aktar frekwenti u forsi tieħu aktar post ir-rotta X1 lejn l-Università. B’dan wieħed ikun qed jevita taħlit bejn in-nies li jkunu ġejjin mill-ajruport u l-istudenti li jivvjaġġaw minn u lejn l-Università. Naħseb li din tkun miżura intelliġenti f’din l-era tal-COVID-19. Forsi jkun il-każ ukoll li jitnaqqsu l-vjaġġi lejn u mill-ajruport minħabba n-nuqqas ta’ domanda bħalissa u jiżdiedu dawk ta’ bejn l-Università u ċ-Ċirkewwa. 

Rakkomandazzjoni oħra kienet li jsir xogħol ta’ manutenzjoni u tindif regolari fis-subway tal-iSkate Park fl-Imsida. Nemmen li issa dawn għandhom isiru b’mod immedjat biex jissaħħu l-miżuri li jikkontrollaw din il-pandemija. 

Fl-aħħar, naħseb li meta jsiru d-diskorsi u l-ippjanar dwar il-mod ta’ kif se jitmexxew l-affarijiet wara din il-pandemija, aħna l-istudenti għandna nkomplu niġu kkonsultati, kemm bħala Università u f’dan il-każ aktar u aktar bħala studenti Għawdxin. 

Sinjura President, ngħaddi lill-Kumitat dan id-dokument:

Dokument intitolat “Tele-conferencing Student Survey Response”.

Grazzi.

IĊ-CHAIRPERSON: Grazzi ħafna, Sur Galea. Nissuġġerixxi li nieħdu l-kummenti tas-Sur Mark Farrugia mill-GUG biex imbagħad wara jkollna diskussjoni waħda u nkunu nistgħu nagħmlu l-winding-up. 

Insejjaħ allura lis-Sur Mark Farrugia.

IS-SUR MARK FARRUGIA (Information Secretary, Gozo University Group): Sinjura President, f’isem il-GUG nirringrazzjakom tal-istedina. Il-GUG ilu għal dawn l-aħħar snin jippromwovi l-użu tat-teknoloġija u t-teleconferencing tal-lectures ġewwa l-campus ta’ Għawdex u nirringrazzjaw lill-Membri fostkom li tawna l-appoġġ tagħhom f’din l-inizjattiva. Madanakollu, meta wassalna l-argumenti tagħna quddiem l-Università ta’ Malta, waqgħu fuq widnejn torox. Ftit ilu ħriġna stqarrija fejn spjegajna li jekk nistgħu nieħdu fattur pożittiv minn din il-pandemija huwa proprju li mhux biss dan il-konċett huwa possibbli, iżda qed jiġi utilizzat mill-Università ta’ Malta għall-konvenjenza ta’ kull student. 

L-apparat li hemm bżonn għat-teleconferencing diġà jeżisti fil-campus ta’ Għawdex. L-argument min-naħa tal-Università ta’ Malta kontra l-użu ta’ dan l-apparat dejjem kien li jew m’għandhomx biżżejjed ħaddiema jew li l-lecturers ma jixtiqux jużawh. Minħabba l-pandemija issa l-lecturers ġew imħarrġin dwar kif jagħtu lectures online u allura l-argument li biex tgħallem il-lecturers jużaw din it-teknoloġija tikkonsma żżejjed ħin jiġi bla bażi għax issa se jkunu ilhom kważi semestru sħiħ iwasslu t-tagħlim tagħhom online. 

Nixtieq nenfasizza li m’aħniex ngħidu li l-istudenti Għawdxin għandhom jattendu l-Università permezz ta’ online lectures u daqshekk, anzi ninkoraġġixxu li jattendu lectures live mill-campus ta’ Malta għaliex l-esperjenza universitarja u li tiltaqa’ ma’ nies ġodda hija esperjenza sabiħa li għandu jgawdiha kull student. 

Nifhmu wkoll li din is-sistema ma tistax tintuża għal kull kors għaliex ikun hemm min ikollu jipparteċipa fi placements jew ikollu bżonn jutilizza laboratorji. Madanakollu hemm korsijiet, li għalihom jattendu numru mhux ħażin ta’ studenti Għawdxin bħal, ngħidu aħna, il-korsijiet tal-Bachelor of Commerce (B.Com), tal-Bachelor of Arts (B.A.) u tal-Liġi, li jistgħu japplikaw it-teleconferencing. 

Qabel faqqgħet il-COVID-19 f’Malta kien hemm studenti jaqsmu bejn il-gżejjer ta’ kuljum jew għax huma u l-familja tagħhom m’għandhomx biżżejjed riżorsi finanzjarji biex jaffordjaw jikru appartament f’Malta, jew għax jaħdmu f’Għawdex u kien ikollhom jaqsmu għal-lectures f’Malta. Għalhekk, aħna qegħdin nipproponu li tal-inqas nieħdu l-ewwel pass żgħir u t-teleconferencing jiġi utilizzat nhar ta’ Ġimgħa. Minn din il-pandemija kienu bosta studenti li rrealizzaw kemm ħlew ħin jaqsmu bejn il-gżejjer fit-tfittxija għall-karriera futura tagħhom, liema ħin seta’ ġie utilizzat f’aktar riċerka jew anke biex jipprattikaw xi passatemp jew sport. 

Minn survey li għamilna l-ġimgħa l-oħra fost l-istudenti Għawdxin, li ġie ppreżentat lilkom, joħroġ ċar li dan il-konċett huwa mibki minnhom. Bosta qalu li aktar fehmu lectures meta ġew trasmessi online għaliex m’hemmx il-problema li l-lecturer ma jinstemax minn ċerti naħat tas-sala, jew li studenti oħrajn ifixkluhom permezz ta’ ħsejjes jew tfesfis fil-widnejn. Fl-istess ħin, meta kellhom problemi l-lecturers xorta waħda spjegawlhom u fehmuhom, avolja b’sistema ta’ online learning.

Ħafna rraġunaw li filwaqt li student Malti jqatta’ l-biċċa l-kbira tal-ġimgħa ma’ familtu, l-istudent Għawdxi jkun fortunat jekk matul is-sena skolastika jqatta’ 36 siegħa fil-ġimgħa ma’ tiegħu. Din il-pandemija fakkret lil ħafna studenti dwar l-importanza tal-familja, konċett li forsi qabel kien ikun hemm bosta li jeħduh for granted. Filwaqt li l-edukazzjoni hija fattur importanti ħafna, wieħed ma jistax jinsa l-importanza tal-familja li toffri wens, kuraġġ u appoġġ lil kull student. 

Minn dan is-survey ħareġ ukoll li bosta jitħajru jagħmlu użu tat-teleconferencing f’każijiet meta l-vapur ma jaħdimx jew jekk ikun ħafna maltemp. Ta’ min jinnota wkoll li ftit huma l-istudenti Għawdxin fl-Università ta’ età akbar. Għalhekk, permezz tat-teleconferencing forsi jitħajru jidħlu f’korsijiet anke dawk in-nies li jkollhom jieħdu ħsieb it-tfal jew xi membru tal-familja ieħor u li t-traġitt bejn il-gżejjer forsi jaqtgħalhom qalbhom li jattendu għalih. Hekk jew hekk, id-dritt għall-edukazzjoni huwa dritt fundamentali għal kull bniedem mhux biss għaż-żgħażagħ. 

Fid-dawl ta’ dan kollu għandna nimxu maż-żmenijiet u mal-avvanzi tat-teknoloġija. Bosta universitajiet prestiġjużi barranin, fosthom Yale University u l-universitajiet ta’ Nottingham u ta’ Edinburgh, irnexxielhom jimplimentaw dan il-konċett b’rata ta’ suċċess enormi. Għaliex Malta m’għandhiex timplimenta l-istess konċett? Tkun ħasra li waħda mill-aħjar universitajiet tal-Ewropa ma tadattax u tipprova tiġbor aktar studenti, tkun xi tkun is-sitwazzjoni tagħhom. Fl-aħħar mill-aħħar huwa l-pajjiż li jiggwadanja.

Effett differenti tal-COVID-19 fuq l-istudenti huwa dak li bosta minnhom għażlu li fil-ħin liberu tagħhom joħorġu passiġġati fil-kampanja u f’żoni li forsi mhumiex daqshekk popolari iżda li joffru veduti mill-isbaħ u li jagħmlu lil Għawdex id-djamant f’nofs il-Mediterran. Insemmi, pereżempju, il-passiġġati bejn Marsalforn u r-Ramla, fin-naħa tan-Nuffara, fiż-żona ta’ San Blas u f’bosta żoni oħrajn li forsi hemm min ma jiġuhx f’moħħu. Filwaqt li għandna nissalvagwardjaw dawn is-siti minn żvilupp sfrenat li jirvina l-karattru Għawdxi, ikun ta’ interess għall-poplu inġenerali li forsi jinħarġu booklets u jiġu promossi aktar dawn il-heritage trails biex jiġu gawduti minn kull Malti u Għawdxi u aktar ’il quddiem mit-turisti meta jerġgħu jinfetħu l-ajruporti. 

Ħafna minna konna nsibu xogħol matul ix-xhur tas-sajf biex inġemmgħu ftit flus ħalli minbarra li niddevertu, inkunu nistgħu nħallsu l-kera, id-dawl, l-ilma, l-internet kif ukoll ċerti bżonnijiet oħra meta ninżlu Malta biex inkomplu l-istudji tagħna. Minħabba l-pandemija ħafna studenti mhumiex isibu dan it-tip ta’ xogħol. Fis-snin li għaddew kienet tinħareġ skema li minnha kienu jitħallsu l-istudenti, iżda s’issa din għadha ma ħarġitx. Bħala GUG nixtiequ nistaqsu jekk hemmx xi pjanijiet biex tinħareġ din l-iskema, li mhux biss kienet tgħin lill-istudenti, iżda wkoll stabbilimenti li kienu jħaddmuhom magħhom. Nixtiequ nistaqsu wkoll jekk hemmx pjanijiet ta’ kif jistgħu jirċievu għajnuna dawn l-istudenti f’każ li l-pandemija ddum għal żmien ferm itwal milli preżentement previst.

Nixtieq intemm billi nisħaq li wara din il-pandemija hemm ċans ta’ bidu ġdid għall-Għawdxin. Filwaqt li nirringrazzja lill-Ministru għal Għawdex, l-Onor. Clint Camilleri, għall-iskema li tħabbret ilbieraħ u li permezz tagħha kumpaniji Maltin se jiġu megħjuna finanzjarjament biex iħaddmu ħaddiema Għawdxin f’Għawdex permezz tat-teleworking, hemm bżonn ta’ ħidma akbar biex il-biċċa l-kbira tal-istudenti Għawdxin jitħajru jibqgħu jaħdmu f’Għawdex wara li jtemmu l-istudji tagħhom u mhux nitilfuhom minħabba kondizzjonijiet ta’ xogħol inferjuri għal dawk offruti f’Malta, jew għaliex m’hawnx biżżejjed opportunitajiet f’Għawdex. Nifhmu li pjanijiet bħal dawn ma jseħħux mil-lum għal għada, iżda l-COVID-19 tista’ sservi bħala bażi għall-evoluzzjoni ta’ Għawdex, u dan filwaqt li din il-gżira ma titlifx il-karattru uniku tagħha. Grazzi.

IĊ-CHAIRPERSON: Grazzi ħafna tal-interventi tagħkom. Il-ħajja tal-istudent Għawdxi f’Malta hija partikolari u diffiċli però mbagħad timmaturak u tirrendik ċittadin aktar attiv. Xhieda ta’ dan huwa l-intervent li għamiltu f’dan il-Kumitat u biex inkun onesta magħkom, you are preaching to the converted! Aħna lkoll għexna dik il-ħajja u naħseb ħadd minna madwar din il-mejda ma nesa dik il-ħajja. Dik hija r-realtà li fformatna u ovvjament tixprunana biex inkomplu niddefendu l-aġenda tal-istudenti Għawdxin, speċjalment fil-kuntest tal-COVID-19. 

Intom qegħdin tisħqu fuq l-użu tal-videoconferencing u bla dubju ta’ xejn, kull Membru ta’ dan il-Kumitat, min b’mod u min b’ieħor, dejjem inċentivajnieh u dejjem appoġġjajna lill-istudenti u naħseb li f’dan il-kuntest partikolari għandna napprofittaw u nieħduh bħala opportunità. Din hija xi ħaġa li ddiskutejnieha wkoll mal-MCAST, li qegħdin jarawha bħala opportunità. Għaldaqstant naħseb li l-Membri kollha jaqblu li l-preżentazzjonijiet tagħkom għandna ngħadduhom lis-Senat tal-Università biex dak kollu li intom qegħdin tipproponu, nagħtuh aktar piż għaliex ikun ġej minn dan il-Kumitat. 

Interessanti ħafna l-analiżi li għamiltu. Fil-preżentazzjoni tagħkom jidher li l-videoconferencing qegħdin tarawh ukoll f’istanzi partikolari. Fil-fatt, mis-survey li għamiltu ħareġ li min iridu kuljum, min iridu kull nhar ta’ Ġimgħa, min iridu meta ma jkunx qed jaħdem il-vapur u min iridu f’każ li jkun hemm ċirkostanzi ta’ mard, anke għaliex fil-każ ta’ attendance-based lectures, il-marki huma fattur li wieħed irid jikkonsidrah, mill-bqija jkun qed jinħoloq żvantaġġ. F’dan il-kuntest kollu naqblu magħkom, almenu s-sentiment jidher li hu dan. 

Rigward il-post-COVID-19 irrid ngħid li intom komponent importanti fid-diskussjoni dwar l-opportunitajiet li jistgħu jinħolqu għaliex eventwalment, wara l-istudji tagħkom, intom se tidħlu fid-dinja tax-xogħol u fis-sajf intom tagħmlu bridging bejn l-istudji u d-dinja tax-xogħol. 

Sar imbagħad aċċenn għall-Work Trial Scheme. Sa fejn naf jien, dik normalment toħroġ f’Ġunju u allura naħseb li għadu prematur wisq biex nitkellmu fuqha. Madanakollu nistgħu nistaqsu wkoll.

L-aħħar punt tiegħi jittratta l-fatt li matul dawn l-aħħar snin kellna l-vantaġġ u l-benefiċċju li jkollna rappreżentant Għawdxi fil-KSU. Forsi għall-benefiċċju ta’ dawk li qegħdin isegwuna, tajjeb tispjegaw ftit din id-dinamika u kif tikkollaboraw flimkien u kif appuntu tkomplu tippromwovu l-aġenda tal-istudent Għawdxi li jistudja Malta.

Ngħaddi issa għall-kummenti u l-mistoqsijiet tal-bqija tal-Membri tal-Kumitat. Hawn mistoqsijiet? L-Onor. Chris Said.

ONOR. CHRIS SAID: L-ewwel nett naqbel ma’ dak li qalet iċ-Chairperson li dak li għaddejna minnu matul dawn l-aħħar ġimgħat jista’ jservi biex post-COVID-19, studenti Għawdxin ikunu jistgħu jibbenefikaw minn din is-soluzzjoni li tista’ ttaffi parti mill-hardship li jridu jħabbtu wiċċhom magħha. 

Jidher li l-maġġoranza kbira tal-istudenti qegħdin jgħidu li s-sistema ta’ videoconferencing għandha tintuża f’ċerti sitwazzjonijiet biss, jew għal ċertu persentaġġ tal-lectures u mhux għal kollox. Din hija xi ħaġa li nifhimha għaliex il-ħajja fuq il-campus tal-Università hija importanti u l-kuntatt mal-istudenti l-oħrajn huwa importanti wkoll. Madanakollu anke jekk tintuża għal ċertu persentaġġ tal-lectures, żgħir kemm hu żgħir, dan żgur li jtaffi mit-telf ta’ ħin u minn affarijiet oħra li jħabbtu wiċċhom magħhom l-istudenti Għawdxin.

Grazzi tal-preżentazzjoni li għamiltu, Mark u Andrea. Laqtuni wkoll il-kummenti li għamlu dawk li ħadu sehem fis-survey li għamlet il-GUG. Huma kummenti ta’ min jidħol fil-fond fihom u jixtarrahom għaliex minnhom toħroġ ix-xewqa tal-istudenti. 

Niġi għall-aħħar punt. M’għandix dubju li permezz tal-videoconferencing ħafna iżjed Għawdxin li diġà qegħdin fuq il-bank tax-xogħol, jew li diġà bdew il-karriera tagħhom, se jitħajru jsegwu korsijiet oħrajn. Malli inti tibda taħdem, jew malli jkollok il-familja, ikun diffiċli li ssegwi kors fl-Università minn Għawdex. Għalhekk, din hija opportunità oħra għal numru kbir ta’ Għawdxin li jixtiequ, imma s’issa ma setgħux,  isegwu numru ta’ korsijiet. 

Nirringrazzjakom tax-xogħol tagħkom, anke tax-xogħol li tagħmlu fl-organizzazzjonijiet tagħkom, il-GUG favur l-istudenti Għawdxin u l-KSU favur l-istudenti universitarji kollha. Grazzi.

IĊ-CHAIRPERSON: Grazzi. Hawn aktar mistoqsijiet? L-Onor. Kevin Cutajar.

ONOR. KEVIN CUTAJAR: Se nagħmel tliet punti fil-qosor. Qabelxejn però rrid nirringrazzjakom talli għoġobkom tkunu magħna u tagħtuna l-preżentazzjonijiet tagħkom. Bħall-kollegi, jien ukoll nixtieq nirringrazzjakom tal-ħidma kollha li twettqu fil-kamp universitarju b’risq l-Għawdxin.

L-ewwel punt jittratta l-videoconferencing. Diġà kelli x-xorti nitkellem ma’ wħud minnkom u tafu li jien all out favur din il-proposta. Naħseb li dan huwa l-orizzont il-ġdid li rridu nilħqu, partikolarment għal Għawdex. Illum ma naħsibx li għadu ż-żmien li xi ħadd li jkollu xi forma ta’ setgħa jiddetta hu kif għandha tkun il-ħajja tal-istudent universitarju! Jekk student universitarju jixtieq jirċievi t-tagħlim tiegħu billi jattendi fiżikament l-Università, għandu jkollu d-dritt li jagħmel dan, però jekk jixtieq jirċievi t-tagħlim b’mod virtwali – jista’ jkun li dan ma jkunx jista’ jattendi fiżikament –  għandu jkollu wkoll dik il-possibbiltà. 

Ix-xewqa tiegħi – din nixtieq nagħmilha bħala punt f’dan il-Kumitat – hija li going forward, anke meta jekk il-Bambin irid tgħaddi l-pandemija tal-COVID-19, ikun hemm l-għażla. Jiġifieri wieħed ikollu dawn iż-żewġ options. Naturalment dan sa fejn ikun possibbli għaliex mhux fil-korsijiet kollha hu possibbli, imma fejn hu possibbli nemmen li għandu jkun hemm l-għażla. Fl-aħħar mill-aħħar il-ħajja universitarja hija xi ħaġa li tidħol għaliha b’mod volontarju u allura l-mod kif tirċievi t-tagħlim għandu jkun purament l-għażla tiegħek. Din hija xi ħaġa li jeħtieġ li nkomplu nisħqu fuqha u m’għandix dubju li l-kollegi ta’ dan il-Kumitat se jkunu kompletament ta’ sapport għalikom fuq dan il-punt.

Niġi għat-tieni punt. Nafu li bħala Għawdxin għandna l-pjaga tal-kirjiet u partikolarment f’dawn l-aħħar snin, din kienet kwestjoni ta’ ċertu tħassib u ta’ ċertu inkwiet minħabba l-mod kif kienu qegħdin jogħlew il-kirjiet. Għaldaqstant xtaqt li tagħtuna r-reazzjoni tagħkom u tgħidulna bis-sitwazzjoni kif inhi bħalissa minħabba l-COVID-19, fejn naturalment anke s-settur tal-kera ġie affettwat, hux qegħdin taraw prospetti ġodda għall-mod ta’ kif se tkun qiegħda tiżviluppa s-sitwazzjoni tal-kera. Taħsbu li se jkun hemm tnaqqis fil-kera jew forsi diġà qed jirriżulta li hemm tnaqqis fil-kera? Dan huwa punt li naħseb wieħed irid jistudjah u jżommu tajjeb ħafna quddiem għajnejh biex anke nindirizzawh aħna u mexjin ’il quddiem. 

It-tielet, naqbel magħkom li l-COVID-19 għandha tkun opportunità biex aħna l-Għawdxin, partikolarment l-istudenti Għawdxin, niftħu orizzonti ġodda għall-ħajja akkademika tagħna. Jien li nixtieq huwa li tkunu intom stess, bħala l-ħaddiema potenzjali ta’ għada, li tagħtu l-perspettiva tagħkom u tressqu ’l quddiem rakkomandazzjonijiet biex dan il-Kumitat ikun jista’ jaħdem u jfassal futur fejn aktar studenti Għawdxin li jirċievu edukazzjoni terzjarja jsarrfu dak li jkunu tgħallmu direttament f’Għawdex u mhux bħalma qed jiġri sal-lum, minħabba nuqqas ta’ opportunitajiet ikollhom ifittxu opportunitajiet oħrajn f’Malta jew anke lil hinn minn Malta. Għalhekk, ikunu apprezzati ħafna l-kummenti tagħkom dwar kif taraw is-sitwazzjoni, going forward, u x’inhi l-viżjoni tagħkom. Grazzi.

IĊ-CHAIRPERSON: Grazzi. Nistednukom tagħmlulna l-kummenti tagħkom. Aħna hawnhekk qegħdin biex nisimgħu aktar milli biex ngħidu! Is-Sur Farrugia.

IS-SUR MARK FARRUGIA: L-ewwel nett grazzi tal-appoġġ tagħkom. Dwar il-mistoqsija fuq il-kirjiet, s’issa għadna ma dħalniex daqshekk fl-isfond tal-krijiet u allura għadna ma nafux jekk il-kirjiet hux se jonqsu, jew jekk hux se jiżdiedu, jew jekk hux se jibqgħu l-istess, anke għaliex s’issa għadha mhux ċara s-sitwazzjoni kif se tkun f’Settembru. Li nafu hu li kien hemm diversi studenti li minn meta waqfet l-Università minħabba l-COVID-19, waqqfu l-kirjiet. Forsi kien hemm ukoll min ħallas ammont inqas milli kellu jħallas fil-bidu, però għadna m’aħniex ċerti, għad irridu nistaqsu lill-istudenti u naraw. 

Dwar il-futur tagħna f’Għawdex, nixtiequ li jkun hemm ħafna aktar opportunitajiet f’Għawdex biex kif niggradwaw, insibu xogħol Għawdex u nissetiljaw f’Għawdex mingħajr ma jkollna għalfejn naqsmu lejn Malta ta’ kuljum. 

Bħala rakkomandazzjonijiet nista’ ngħid li għamilna żmien nitkellmu dwar it-tieni fibre optic cable bejn Malta u Għawdex. Diversi kumpaniji, sabiex jiftħu f’Għawdex, iridu jkunu siguri li jkun hemm konnettività bejn il-gżejjer u fil-fatt riedu li jkun hemm it-tieni fibre optic cable. Naf li dan kien qiegħed jiġi żviluppat, jew tal-inqas kien hemm xi pjanijiet biex jiġi żviluppat, imma m’aħniex aġġornata dwar fiex wasal s’issa.

Forsi rakkomandazzjoni li nista’ nagħmel hija li niffokaw fuq oqsma oħrajn bħal, pereżempju, l-isport, speċjalment issa li qed tinbena wkoll pool. Din il-pandemija wrietna li ma nistgħux inserrħu fuq settur wieħed, bħas-settur tat-turiżmu, imma għandna niftħu kemm jista’ jkun u nipprovaw naraw li jkun kemm aktar kumpaniji f’Għawdex. Pereżempju jien qiegħed fil-kors tal-Liġi u kif niggradwa ma tantx nara opportunitajiet għalija f’Għawdex. Il-kumpaniji l-kbar tal-avukati f’Malta qegħdin, allura sakemm ma nkunx biħsiebni niftaħ għal rasi, naraha daqsxejn diffiċli li naħdem f’Għawdex.

IĊ-CHAIRPERSON: Hawn żewġ avukati Membri ta’ dan il-Kumitat u nassigurawk li xogħol hemm! Il-litigazzjoni f’Għawdex mhix nieqsa!

IS-SUR MARK FARRUGIA: Imma jekk, pereżempju, nixtieq naħdem f’settur differenti mil-litigazzjoni, bħas-settur tal-kummerċ, aktar hemm kumpaniji kbar f’Malta milli f’Għawdex. 

Dwar ir-relazzjoni tagħna mal-KSU nista’ ngħid li dejjem sibniehom biex jgħinuna f’dawk is-sitwazzjonijiet fejn kien hemm l-istudenti Għawdxin involuti fuq il-campus ta’ Malta. Ftit ilu, eżattament qabel ma faqqgħet il-pandemija tal-COVID-19, kellna laqgħa mal-Ministru għal Għawdex fejn iddiskutejna l-issues li jiffaċċjaw l-istudenti Għawdxin. Nisperaw li din ir-relazzjoni tibqa’ miexja ’l quddiem kif inhi bħalissa. Grazzi.

IĊ-CHAIRPERSON: Grazzi ħafna tal-kummenti tagħkom. Nista’ nikkonferma li dejjem sibtkom spalla ma’ spalla miegħi meta ridt niddiskuti xi affarijiet u dejjem sibtkom professjonali ħafna għaliex meta ridna niddiskutu xi punti, bħalma għamiltu hawnhekk illum, għamiltu surveys fost il-membri tagħkom u allura kellna stampa ċara, komprensiva u diretta ta’ fejn verament irridu naslu.

Nixtieqkom taraw lil dan il-Kumitat bħala forum fejn tistgħu tiddiskutu u li tistgħu tfittxuh biex ngħinukom timbottaw l-aġenda tagħkom. Serrħu raskom li l-preżentazzjoni li għamiltulna se ngħadduha lir-Rettur u lis-Senat tal-Università biex inkunu nistgħu nimbottaw aktar l-aġenda tagħkom. Ir-reżistenza li kien hemm issa ċertament m’għandhiex tkun aktar ġustifikata għaliex fir-realtà l-videoconferencing sar kważi n-norma. Grazzi tal-intervent u l-ħidma tagħkom b’risq l-istudenti Għawdxin li jistudjaw f’Malta.

Ngħaddu issa għal affarijiet oħra.


AFFARIJIET OĦRA

IĊ-CHAIRPERSON: Onorevoli Membri, dan il-Kumitat qed ikun proattiv u nixtieq naġġornakom dwar il-fatt li wara li l-ġimgħa li għaddiet il-Fondazzjoni OASI wriet ix-xewqa li tiddiskuti l-possibbiltà ta’ servizzi domiċiljari tal-methadone, kellna komunikazzjoni mas-CEO tad-Dipartiment tal-Anzjanità Attiva u Kura fil-Komunità, is-Sur Renzo De Gabriele, u huwa rrisponda lura u pprovdielna feedback pożittiv ħafna, fejn qal li lesti li jiddiskutu din il-possibbiltà. Dan il-Kumitat, apparti li huwa forum ta’ diskussjoni qiegħed ukoll imexxi ’l quddiem inizjattivi proposti biex ikunu jistgħu jitwettqu għall-ġid ta’ Għawdex u l-Għawdxin. 

Il-Kumitat issa huwa aġġornat għal bħal-lum ġimgħa, it-Tlieta, 2 ta’ Ġunju 2020, fl-4.30 p.m.,  biex inkomplu niddiskutu l-impatt tal-COVID-19 fuq Għawdex u t-triq ’il quddiem. Nirringrazzjakom.

